
MINUTI

Il-Minuti tal-Laqgħa Nru 27 li saret fil-21 ta’ Awwissu 2024 kienu approvati.

DISKUSSJONI DWAR IL-VJOLENZA DOMESTIKA, IS-SITWAZZJONI PREŻENTI U X’TITJIB JISTA’ IKOMPLI JKUN HEMM SABIEX IKUNU EVITATI OMIĊIDJI U AKTAR REATI FIL-KONFRONT TAN-NISA - KONTINWAZZJONI

IĊ-CHAIRPERSON (Onor. Katya De Giovanni): Nagħti merħba lil dawk kollha preżenti għal din il-laqgħa u nirringrazzjakom tal-attendenza. Din hija t-tieni laqgħa li fiha se niddiskutu l-vjolenza domestika. Preżenti hawn il-Membri tal-Kumitat Permanenti dwar l-Affarijiet Soċjali kif ukoll il-Membri tal-Kumitat Permanenti dwar il-Familja. L-ewwel laqgħa ġiet ippreseduta mill-Onor. Carmelo Abela u llum se nkun qiegħda nippressjedi jien. Illum ukoll għandna bosta mistednin li se jagħtuna l-veduti tagħhom fuq dan is-suġġett. Illum l-Onor. Rosianne Cutajar kif ukoll l-Onor. Alison Zerafa Civelli se jissostitwixxu lill-Onor. Randolph De Battista u lill-Onor. Romilda Zarb. 

Nibda billi nagħmel il-premura tas-soltu u ċjoè li kemm jista’ ikun kulmin jitkellem jibqa’ jitkellem b’mod ġeneriku u ma jagħmilx referenza għal xi każijiet partikolari. L-aħħar darba smajna l-preżentazzjoni li ressaq is-Sur Alfred Grixti CEO tal-FSWS, u konna ftehemna li llum nibdew billi nagħmlu l-mistoqsijiet tagħna lir-rappreżentanti tal-FSWS u għalhekk insejjaħ lill-Onor. Graziella Attard Previ sabiex tagħmel il-mistoqsijiet tagħha.

ONOR. GRAZIELLA ATTARD PREVI: Sinjuri, nirringrazzjakom tal-preżentazzjoni li ressaqtulna l-aħħar darba. Min-naħa tiegħi għandi diversi mistoqsijiet li xtaqt inressaq. Nixtieq nibda fuq ir-risk assessments li ssemmew u xtaqt inkun naf jekk isirx xi tip ta’ evalwazzjoni biex titkejjel l-effiċjenza tar-risk assessment. Filwaqt li dan l-aħħar sirna nafu li jkun hemm numru ta’ vittmi li jirrifjutaw li jagħmlu dan ir-risk assessment, tintalab raġuni għalfejn ma jkunux iridu jagħmluh? Meta jsir ir-risk assessment tistaqsu lill-vittma kif ħassitha waqt li kienu qed isirulha dawn il-mistoqsijiet? Jekk kienx hemm xi affarijiet li forsi jistgħu jitranġaw? Ikun hemm din it-tip ta’ data li tkun qiegħda tinġabar biex forsi dawk il-vittmi li jagħżlu li ma joqgħodux għar-risk assessment naraw x’inhi r-raġuni li jagħżlu li ma jagħmluhx?  

X’inhuma l-kwalifiċi tar-risk assessors? Fis-sens meta toħroġ call għal risk assessor x’jintalab? X’inhuma l-kriterji li fuqhom timxi biex wieħed ikun eliġibbli biex isir risk assessor? Fil-formula tad-dikjarazzjoni li ssir mill-vittma fl-aħħar, jew inkella jekk hi rrifjutat milli tagħmel l-assessment, hemm speċifikat jekk dak id-dokument jappartjenix lill-aġenzija jew jekk hemmx speċifikament miktub li jista’ jintuża pubblikament? Jekk il-vittma waqt li tkun qiegħda tiffirma din id-dikjarazzjoni hemmx ukoll raġuni għalxiex tkun qiegħda tintalab din il-firma? Hawnhekk qegħdin ngħidu fejn xi ħadd jirrifjuta li jpoġġi bilqiegħda sabiex jagħmel ir-risk assessment. 

Issemmew il-każijiet li jingħalqu. F’liema ċirkostanza jingħalqu l-każijiet? At what stage does one determine that a case is closed? Tkun il-klijenta li trid tagħlqu jew inkella jkun hemm satisfaction? Kont se nagħmel xi mistoqsijiet fuq id-DASH u fuq id-DA però naħseb li se nħallihom għal Dr Clarissa Sammut Scerri iktar ‘il quddiem. Ma nafx jekk nistgħux ningħataw kopja tar-risk assessment kif isir, naturalment a plain one,  kif ukoll jekk nistgħux ningħataw a plain document tad-dikjarazzjoni meta persuna tintalab biex tiffirma li ma tixtieqx tagħmel dan ir-risk assessment.

Nixtieq nagħmel mistoqsija dwar l-għajnuna li tingħata lill-perpetrator. Kien hemm l-argument li ma tistax tagħmlu b’mod mandatorju imma jista’ ikun hemm aktar strutturi in place biex filwaqt li ma jbiegħedx jew inkella, kif issemma, li jista’ ikun imur u jgħidlek iffirmali għax kelli niġi bilfors għall-programm STOP, imma jista’ ikun hemm iktar rinfurzar għax dan huwa għall-benefiċċju tal-aggressur jew inkella tal-persuna li ġiet irrakkomandata biex tagħmel dan il-programm? 

Xtaqt ukoll inkun naf jekk titolbux feedback mingħand il-vittmi għal kull servizz li jingħata. Qegħdin titolbu feedback biex taraw il-client satisfaction tas-servizzi li jingħataw? Is-Sur Grixti fl-aħħar laqgħa li kellna spiċċa l-preżentazzjoni tiegħu billi qalilna li kien hemm eluf ta’ persuni li għalihom is-sistema ħadmet. Forsi tista’ tispjegalna daqsxejn aħjar x’ridt tfisser biha din. Grazzi.

IĊ-CHAIRPERSON: Grazzi. Aktar mistoqsijiet? L-Onor. Carmelo Abela.

ONOR. CARMELO ABELA (Chairperson tal-Kumitat Permanenti dwar l-Affarijiet tal-Familja): Sur President, nibda biex l-ewwel nett nirringrazzja lis-Sur Alfred Grixti kif ukoll lill-istaff tiegħu mhux biss tal-ħidma tagħhom imma anke tal-preżentazzjoni li ressqulna fl-aħħar laqgħa. Nixtieq inkompli fejn ħalliet l-Onor. Graziella Attard Previ. Kien hemm xi mistoqsijiet li kienu komuni u allura mhux se nerġa’ nagħmilhom. Nixtieq nibda l-ewwel mistoqsija tiegħi dwar it-tfal għaliex s’issa ma tantx tkellimna fuqhom. Ġustament tkellimna fuq il-vittmi, u tkellimna wkoll fuq il-perpetrators, però it-tfal huma vittmi kollaterali f’dan kollu, u donnu kultant it-tfal f’dik l-età tant sensittiva, l-impressjoni li għandi hi li forsi ma tantx qisna nsemmuhom f’dan kollu. U jekk ma nsemmuhomx, il-biża’ tiegħi hi li forsi ma tantx nieħdu ħsieb l-interessi tagħhom. Nista’ inkun żbaljat u j’alla li żbaljat f’dan li qed ngħid. Għalhekk nixtieq inkun naf dwar it-tfal tal-vittmi, li possibbilment huma wkoll it-tfal tal-perpetrators ħafna drabi, xi jsir biex ngħinuhom bl-aħjar mod possibbli? Naturalment dak li jiġri fit-tfulija għandu impatt fuq il-ħajja kollha tagħhom.

Għandna biżżejjed shelters biex naqdu l-bżonnijiet tagħna? Wisq probabbli se tgħiduli le għax jiddependi wkoll minn kemm ikun hemm min jersaq biex jitlob l-għajnuna. F’dan ir-rigward nixtieq nistaqsi x’qed isir biex inkunu nistgħu nżidu n-numru ta’ shelters, kemm f’ħidma ma’ NGOs jew mal-privat kif ukoll f’dak li għandu x’jaqsam mas-settur pubbliku. Rigward ir-risk assessment, b’żieda ma’ dak li diġà qalet l-Onor. Graziella Attard Previ, l-aħħar darba sar kumment minnek Sur Grixti, fejn għedt li jekk ir-risk assessment isir b’mod mandatorju, it will defeat the scope. Però il-fatt li xi ħadd jersaq għall-għajnuna, minnha nnifisha jien ninterpretaha bħala indikazzjoni li hemm problema. Issa kemm hi kbira l-problema wieħed irid jara meta l-professjonisti jitkellmu mal-persuna. U filwaqt li naqbel mal-punt li semmejtu li jekk xi ħaġa ssir mandatorja qisu li it defeats the scope, fl-istess ħin il-fatt li xi ħadd jersaq u jagħmel xi forma ta’ rapport tindika li hemm problema. Il-mistoqsija tiegħi hi kif nistgħu nilħqu a happy medium billi l-ħaġa ma tkunx mandatorja imma fl-istess ħin nagħtu l-għajnuna u s-sapport li hemm bżonn?

L-Onor. Graziella Attard Previ semmiet meta każ jista’ jingħalaq. Jien ukoll xtaqt li forsi jiġi spjegat aħjar x’nifhmu meta każ jista’ jingħalaq. U minn min jingħalaq? Minn min qed jagħmel ir-rapport jew mill-professjonist li jkun qiegħed jiltaqa’ mal-vittma? Liema huma l-kriterji biex ngħidu li tali każ jista’ jingħalaq? Jew min jista’ jagħlqu? Tista’ tagħlqu l-vittma jew il-professjonista li tkun qiegħda taħdem fuq il-każ? L-aħħar darba l-Kummissarju tal-Pulizija qal li ladarba jidħol rapport ma jistax jingħalaq. Kif ħaġa tmur mal-oħra? Jien hawnhekk niżżilt nota fuq li wieħed għandu jwaqqaf dawk l-affarijiet li huma mandatorji għax ikun hemm in-negative side tagħhom. Il-mistoqsija tiegħi hija din u ċjoè xi tkun l-alternattiva f’każ li l-Qorti tkun qed tagħti dik l-ordni? Ma nafx jekk hux qed nispjega ruħi tajjeb. (Interruzzjonijiet) Iva, f’dak is-sens. Dak kien il-kumment li għamilt inti. Jekk il-Qorti tat ordni biex isir hekk imma qiegħda tiġi inforzata fuq il-persuna, jista’ ikun li ma tkunx daqshekk pożittiva għax ma jkunx hemm id-dispożizzjoni tal-persuna ... 

L-aħħar mistoqsija li nixtieq nagħmel f’dan il-mument hija dwar il-professjonisti nfushom. L-ewwel nett għandna nkunu obbligati lejhom għax ta’ kuljum qegħdin jaħdmu f’sitwazzjonijiet xejn faċli, fejn qed nitkellmu fuq persuni umani, fuq vittmi, fuq aggressuri kif ukoll fuq tfal. U dawn il-professjonisti l-ħin kollu jħabbtu wiċċhom mal-problemi ta’ dawn in-nies. Nifhem ukoll li anke bħala persuni umani dawn il-professjonisti, at some point in time, ikollhom bżonn ftit mistrieħ minn dawn it-tip ta’ problemi li jtaqqlu lilhom infushom bihom. Jien rajt il-preżentazzjoni tagħkom u qed nara l-allokazzjoni kemm finanzjarja kif ukoll fejn għandu x’jaqsam mar-riżorsa umana. Ħaġa tmur mal-oħra. Jekk għandek riżorsi finanzjarji li huma “X”, ir-riżorsi umani se jirriflettu l-“X” mentri jekk għandek “X” plus “Y” bħala riżorsi finanzjarji, ir-riżorsi umani se jirriflettu dak l-“X” plus “Y”. Ninnota b’sodisfazzjon li skont it-tabella li tajtuna, minn baġit ta’ €495,535 fis-sena 2012, fis-sena li ninsabu fiha l-baġit huwa ta’ iktar minn €3.2 miljun. Din hija xi ħaġa pożittiva. Ir-riżorsi umani, anke kif inhuma maqsumin fit-tabella li tajtuna, minn 22 fis-sena 2012 telgħu għal 66 fis-sena 2024. 

Jidher li r-rapporti żdiedu sforz l-għarfien li dejjem jikber u anke sforz li dak li jkun jagħmel il-kuraġġ li jersaq, speċjalment meta jisma’ b’ċerti stejjer li mhumiex pjaċevoli. Il-baġit żdied imma għandkom issue biex issibu professjonisti? X’ħidma tagħmlu bħala Fondazzjoni ma’ min jipprovdi u għandu responsabbiltà - sa ċertu punt - li jipprovdi professjonisti, primarjament l-Università ta’ Malta, biex iktar jippromwovu dawn il-korsijiet u biex nipprovaw, through is-sistema edukattiva, inħajru liż-żgħażagħ jersqu lejn dawn il-professjonijiet li aħna tant għandna bżonn? Grazzi.

IĊ-CHAIRPERSON: Grazzi. Iktar mistoqsijiet? L-Onor. Ivan Bartolo.

ONOR. IVAN BARTOLO: Qabel xejn nixtieq nirringrazzja lilek Sur Grixti, kif ukoll lit-team kollu tiegħek. Irrid nuri gratitudni għax-xogħol li twettqu u nkompli ma’ dak li qal l-Onor. Carmelo Abela, u allura fuq il-case loads. Spiss niltaqa’ ma’ ħaddiema li jaħdmu ma’ NGOs li jaħdmu fil-qasam soċjali u allura nerġa’ nagħmel aċċenn għal dak li qal il-kollega ta’ qabli. Pereżempju, mill-Università kemm qegħdin joħorġu professjonisti biex l-aspett soċjali jingħata attenzjoni xierqa? Sadanittant, tajjeb ngħidu li l-burnout ta’ xi ħaddiema hu dak li hu, u naħseb li intom tafu bih dan żgur, u allura hemmhekk irridu nieħdu ħsieb ukoll tal-ħaddiema tagħna li jaħdmu f’dan il-qasam soċjali. 

Xi ħaġa oħra li xtaqt nistaqsi hija dwar ħafna mir-rakkomandazzjonijiet li saru fil-GREVIO, li ġie ffirmat fis-sena 2012, u li sar progress minn dakinhar, imma kollox ġie implimentat? Il-kollega ta’ qabli semma wkoll it-tfal u jien ukoll se nsemmi t-tfal ta’ taħt it-18-il sena. F’pajjiżna jeżisti xi servizz f’każ ta’ rape jew f’każ ta’ vjolenza domestika fejn tidħol is-sesswalità? L-Onor. Graziella Attard Previ semmiet ir-risk assessment u minn dak li ntqal qisni ngħatajt l-impressjoni – forsi jien żbaljat ukoll – li risk assessment normalment isir kważi kważi f’siegħa. Dan huwa minnu? Grazzi.

IĊ-CHAIRPERSON: Grazzi. Aktar mistoqsijiet? L-Onor. Paula Mifsud Bonnici.

ONOR. PAULA MIFSUD BONNICI: Ovvjament mhux se noqgħod nirrepeti ħafna mill-mistoqsijiet li diġà saru. Nixtieq nistaqsi dwar ir-risk assessment u se mmur lura għar-rakkomandazzjonijiet li għamel l-Imħallef Emeritus Geoffrey Valenzia, fejn f’dak li jirrigwarda r-risk assessment kellu erba’ rakkomandazzjonijiet. Waħda minnhom kienet li s-sistema tad-DASH għandha tinbidel. U fil-fatt rajna li dik inbidlet. It-tieni rakkomandazzjoni kienet dwar li r-risk assessment m’għandux isir darba biss imma skont il-każ u l-evoluzzjoni tiegħu. Allura llum x’qiegħed isir? Jiġifieri jekk isir risk assessment illum għax ġejt nagħmel rapport illum, u jien għamilt dak ir-risk assessment, u forsi rriżulta li r-riskju kien baxx jew saħansitra m’għamiltx dak ir-risk assessment għax ovvjament il-każ ikun għadu għaddej peress li ġeneralment ikollok rapporti fuq rapporti fuq rapporti u l-każ ikun għadu qiegħed jevolvi, intom hemmhekk fejn tidħlu? Isir risk assessment? Il-Pulizija jerġgħu jikkomunikaw magħkom meta jsir rapport ieħor? Jerġa’ jittieħed risk assessment? Huwa importanti li tweġbuni fuqha din. Jekk illum mhuwiex qed isir hekk għaliex mhux isir hekk? Din hija waħda mir-rakkomandazzjonijiet li naħseb hija importanti ħafna f’dan l-istadju. Jekk mhux qed isir, meta l-FSWS beħsiebhom ikunu qed idaħħlu din ir-rakkomandazzjoni? 

Rakkomandazzjoni oħra kienet dwar it-taħriġ. Skont l-Imħallef Emeritus Geoffrey Valenzia jrid ikun hemm iktar taħriġ dwar kif isir ir-risk assessment, u dan minn persuni li jkunu kwalifikati u mħarrġa. U allura minn dakinhar li ħarġu dawn ir-rakkomandazzjonijiet, f’Jannar tal-2023, fejn kellek din ir-rakkomandazzjoni, x’inhu l-iktar taħriġ li qegħdin tagħtu? U kien hemm differenza dwar kif jintagħżlu n-nies skont il-kwalifiki u skont kemm huma mħarrġa biex ikunu qegħdin jagħmlu dan ix-xogħol? Għax bħal donnu anke hawnhekk l-Imħallef Emeritus qisu qed jenfasizza li apparti li jridu jkunu kkwalifikati, iridu jkunu wkoll imħarrġa u possibbilment iridu jkunu jafu fiex deħlin u x’inhuma  r-riperkussjonijiet u dan kollu. Jingħata taħriġ fuq każijiet ta’ vjolenza domestika? 

Punt relatat mal-ewwel mistoqsija li għamilt hu jekk persuna ma tiħux ir-risk assessment fl-ewwel istanzi tagħha, għal xi raġuni jew oħra, jew għax tirrifjuta kompletament jew forsi għax xi ħadd li jkun qed jiggwidaha jgħidilha  li jista’ ikun li jekk tagħmlu f’dak l-istadju mhux se jirriżulta bħala high risk, u allura inutli tagħmlu, jekk ikun hekk, l-irwol tagħkom bħala Aġenzija Appoġġ, bħala FSWS, jieqaf hemm kompletament? Ma ssegwux aktar lil dik il-persuna? Grazzi.

IĊ-CHAIRPERSON: Grazzi. Aktar mistoqsijiet? L-Onor. Albert Buttigieg.

ONOR. ALBERT BUTTIGIEG: Grazzi lilkom kollha talli qed twieġbu l-mistoqsijiet tagħna. Forsi hemm xi mistoqsijiet li diġà aċċennaw għalihom il-kollegi tiegħi. L-ewwel mistoqsija tiegħi hija din; Minbarra l-kwalifiċi li wieħed jitlob mill-ħaddiema li jaħdmu ma’ persuni li jesperjenzaw vjolenza domestika, x’esperjenza qed ikollhom kemm tax-xogħol tagħhom kif ukoll tal-ħajja tagħhom? Ħalli nispjega lili nnifsi aħjar. Meta kont mal-Aġenzija Sedqa u kont naħdem ma’ persuni li għandhom ċerta aggressività u ċerta stil ta’ ħajja l-problema hi li inti tkun għadek żgħir u tkun għadek tibda f’dan ix-xogħol, u tispiċċa taffronta lil xi ħadd li jaf idaħħlek u joħorġok mill-but! Allura x’taħriġ qed jingħataw? 

Ir-risk assessment isir darba u jieqaf hemm meta s-sitwazzjoni hija volatile ħafna? Jiġifieri jekk jien għamilt risk assessment matul din il-ġimgħa u mbagħad tlieta jew erba’ ġimgħat oħra s-sitwazzjoni tiegħi tinbidel, se jitkompla r-risk assessment? Qiegħed ngħid hekk għax jista’ ikun li ġimagħtejn ilu kont għadni tajjeb imma ġimagħtejn wara nsib ruħi mejjet! Il-proċess huwa ongoing jew inkella huwa statiku? 

Punt li nixtieq nagħmel u li semmieh ukoll il-kollega tiegħi l-Onor. Ivan Bartolo, huwa fuq il-burnt out issues, u naf għax għaddejt jien stess minn din l-esperjenza. Il-ħaddiema li kontinwament qegħdin jaħdmu f’ambjent fejn jisimgħu stejjer negattivi u ta’ uġigħ ta’ qalb, x’sapport qed ikollhom biex ma jiġux burnt out? Mistoqsija oħra hija fuq it-tfal li f’din is-sitwazzjoni huma wkoll vittmi. X’tip ta’ sapport psikoloġiku jingħata lil dawn it-tfal, speċjalment tfal li huma vulnerabbli? L-aħħar mistoqsija li nixtieq nagħmel hi fuq x’qiegħda tagħmel l-entità biex tipprevjeni l-vjolenza domestika. Forsi tgħidli li dan mhuwiex ir-remit tagħkom imma f’areas oħrajn, bħalma hi d-droga, l-alkoħol u l-gambling, teżisti taqsima fuq il-prevenzjoni. Taħseb li dan ukoll huwa xogħol li tista’ tagħmel l-entità biex tipprevjeni għax kif nafu prevention is better than cure? Grazzi.

IĊ-CHAIRPERSON: Grazzi. Aktar mistoqsijiet? L-Onor. Graziella Galea.
ONOR. GRAZIELLA GALEA: Nixtieq inkompli ma’ dak li qalu l-kollegi tiegħi. Bħal-lum ġimgħa smajna b’diversi servizzi li jingħataw mill-FSWS, mill-Pulizija u mill- Kummissarju kontra l-Vjolenza Domestika. Min-naħa tal-FSWS x’kuntatt isir mal-Pulizija kif ukoll mal-Kummissarju għall-Vjolenza Domestika meta dawn jirċievu rapport? U bl-istess mod, jekk rapport jasal għand il-Kummissarju tal-Pulizija u għand il-Kummissarju għall-Vjolenza Domesika, isir kuntatt magħkom biex isir follow-up fuq il-każ?

Jingħata feedback b’mod partikolari lill-vittma li tkun ressqet rapport jew li tkun talbet għal xi servizz? Jibqa’ isir kuntatt magħha, anke jekk din forsi tgħid li l-vjolenza m’għadhiex isseħħ? Jingħata feedback jew isir kuntatt mal-familjari tal-vittma, fosthom mal-ġenituri tagħha, mat-tfal kif ukoll mal-qraba tagħha? Qiegħda ngħid dan għax rajna diversi każijiet fejn il-vittma, għalkemm tagħmel rapport, għal xi raġuni jew oħra tmur lura minn dak ir-rapport jew ma tibqax tippersisti bir-rapport jew tibża’. Kellna każijiet il-Qorti li wkoll ma komplewx. Min-naħa tal-FSWS, f’każijiet fejn għal xi raġuni jew oħra l-vittma tirtira r-rapport tagħha jew ma tkomplix issegwih, ikun hemm xi follow-up forsi mal-familjari tagħha dwar il-każ partikolari? Grazzi.

IĊ-CHAIRPERSON: Grazzi. Sur Grixti, se nagħmillek l-aħħar mistoqsija min-naħa tiegħi. Ġieli kellkom nies li spiċċaw minn relazzjoni abbużiva u bdew relazzjoni oħra? Jiġifieri dawn ikollhom is-psychological make-up tagħhom li ovvjament ikun b’tali mod li ma jkunux assertivi biżżejjed jew ikunu għexu fi trobbija fejn jattiraw dawn it-tip ta’ relazzjonijiet. Kemm hi importanti l-edukazzjoni li nagħtu bħala early intervention mal-familji? Se nkompli ftit mal-punt li qajjem l-Onor. Buttigieg, li kultant kemm jista’ ikun tipprevjeni aktar milli tasal fi stadju li jkollok tagħmel risk assessment u tasal għar-risk assessment. Dak kollox min-naħa tiegħi. Issa nħalli f’idejk sabiex twieġeb dan l-elenku sħiħ ta’ mistoqsijiet li sarulek.  

IS-SUR ALFRED GRIXTI (Kap Eżekuttiv tal-FSWS): Il-mistoqsijiet tekniċi se nħallihom għan-nies tekniċi. Ħalli nibdew bir-rakkomandazzjonijiet tal-Imħallef Emeritus Geoffrey Valenzia. L-aħħar darba kont ċar f’dak li għedt u ċjoè li fl-inkjesta Valenzia lilna ma avviċinana ħadd u ma kellimna ħadd at any point! U naħseb li dan irid ikun sottolineat għax qed tikkritika wieħed mill-major players u ma ħadtx il-veduti tiegħu jew tagħha! Kien għalhekk li fil-preżentazzjoni tiegħi iddedikajt żewġ slides fuq id-DASH. Se nagħmel previżjoni hawnhekk għax għad jiġi żmien li dan ir-risk assessment li qegħdin nużaw issa jiġi kkritikat minn min għandu interess li jikkritikah, skont il-ħteġijiet tal-klijent tiegħu! Jien ma nafx min ta l-informazzjoni lill-Imħallef Geoffrey Valenzia u mlielu rasu li d-DASH mhuwiex tajjeb! Hekk pinġewha l-biċċa. Jekk tmur fuq l-internet issib kemm trid għodda simili. Id-DASH huwa downloadable u jgħidulek li tista’ taqbad u tużah. Dak li qegħdin nużaw aħna issa you have to be licensed to use it. 

Dwar il-mistoqsija jekk in-nies humiex imħarrġa nista’ ngħid li huma mħarrġa min-nies stess li żviluppawh l-Amerka. U mbagħad aħna komplejna nibnu fuqu b’konsultazzjoni magħhom biex l-ewwel nett – u dan forsi huwa vantaġġ li hemm fuq id-DASH – jiġi tradott għall-Malti, u dan sar min-nies tal-Università. Jiġifieri kwestjoni ta’ language barrier meta l-maġġoranza tal-vittmi, kif spjegajt fil-preżentazzjoni, huma Maltin madwar 85%, m’għandux ikun hemm. Mela mhux qiegħed naqralek minn għodda li hija bl-Ingliż, u dik fiha l-vantaġġ tagħha. Imma anke li kien bl-Ingliż mhu qed iżżid xejn. Dan ilu lest but it was trialed along with DASH biex naraw il-konsistenza fit-tweġibiet. It-taħriġ sar u jibqa’ jsir minn persuni kwalifikati. Illum ovvjament lil dawn l-Amerikani mhux se noqogħdu nġibuhom kull xahrejn Malta imma niltaqgħu magħhom online u t-taħriġ isir b’dak il-mod. Imorru online, jagħmlu t-taħriġ online magħhom. 

Rigward il-kwalifiki tan-nies aħna nistaqsuhom għall-basic degree fil-qasam tas-soċjal; il-famużi social welfare professionals. Il-maġġor parti tagħhom għandhom degree in psychology. Għalfejn qed ngħid social welfare professionals? Għax meta lura fl-2017/2018 ġiet implimentata u trasportata fil-liġi Maltija l-Istanbul Convention ... L-Onor. Buttigieg qal li l-Istanbul Convention ġiet iffirmata fl-2012. Madankollu domna sal-2017 u l-2018 sabiex nitrasponuha fil-liġi Maltija. Kien hemm qisu copy and paste tagħha! Jekk il-Konvenzjoni qalet li risk assessment irid isir minn social worker, min kien qed jagħti l-pariri - niftakar li mort għal dik il-laqgħa fl-Uffiċċju tal-Prim Ministru u kien hemm l-istakeholders kollha – qal li għandu jkun social worker! Jien għedtilhom biex ma joħolmux għax social workers m’hawnx! 

Konna diġà qed naraw in-numri tal-gradwati niżlin l-Università. Social workers m’hawnx. Issa mingħalija dik is-sena kienu se jiggradwaw xi 18. Allura x’nagħmel? Niftagħhom kollha risk assessors?! Għandi bżonn 14! Lil taċ-child protection ma nagħtihomx? Importanti child protection? Għiduli intom. Hawn min huwa social worker madwar din il-mejda; nista’ ma nagħtix liċ-child protection? Lis-Sedqa ma nagħtihomx? Jiġifieri n-nies li jiggradwaw ikollok tqassamhom. Però x’inhu iktar importanti? Li social worker tagħmel is-social work, li jien inħobb insejjaħlu l-akkumpanjament long term mal-persuna vulnerabbli u r-risk assessment ... Mhux qed ngħid li huwa biss a tick box excercise. Hemm risk assessments li teħlishom f’siegħa u hemm każijiet fejn iddum tliet sigħat u iktar. Kull storja għandha d-dinamika tagħha. Għidna li jagħmel iktar sens li nsibu professjonijiet relatati ... L-ewwel sena ta’ dawn il-korsijiet tkun in komuni.  

Qabel mal-Pulizija introduċiet il-hubs ir-risk assessors tagħna kienu on standby 24 siegħa kuljum. Meta jinqala’ każ u jsejħulna, immorru f’dik l-għassa u nagħmlu r-risk assessment. Kien qed ikollna madwar ħames sejħiet kuljum, anke bil-lejl. Eventwalment il-Pulizija ħadu d-deċiżjoni, u nifhem għalfejn ħaduha għax il-kritika dak iż-żmien, qed nitkellem fuq l-2019 u l-2020, jiġifieri fi żmien il-COVID-19, wieħed mis-servizzi li we made sure li jibqa’ għaddej kien li jekk tmur l-għassa tar-Rabat, Għawdex għandek rispons mod, jekk tmur l-għassa ta’ Marsaskala, għandek rispons skont is-surġent li tinzerta jew skont l-ispettur li tinzerta. Il-Pulizija kienu konxji u sensittivi għal dik il-kritika u ddeċidew li jagħmlu a specialised dedicated team, kif spjegaw il-ġimgħa l-oħra, u għalhekk tajniehom taħriġ speċjalizzat. At that point lilna talbuna li nkunu preżenti l-ħin kollu. Li r-risk assessor tkun l-uffiċċju Gwardamanġa, tkun id-Depot, jew tkun Santa Luċija, on duty qiegħda, u ma kellniex problema biex naċċedu għal dik it-talba. Ovvjament tlabna l-capacity building biex inkunu nistgħu nlaħħqu ma’ żewġ hubs, kif fil-fatt ġara.

Jien mhux se nieqaf biss fuq ir-risk assessment imma se nirreferi għal dak li għidt il-ġimgħa l-oħra. Jiġifieri bl-ebda mod mhu qed nippreżenta ruħi bħala l-espert; il-vittma tagħmel vjaġġ sakemm trabbi l-kuraġġ u tiġi tagħmel ir-rapport. U dan qabel ma ġie introdott ir-risk assessment. L-esperjenza kienet qed turina along the years li tiġi l-ewwel darba u mbagħad jgħaddi ċertu ammont ta’ żmien, jistgħu jkunu xahrejn, sitt xhur jew aktar, u jkun hemm relapse u terġa’ tiġi; sakemm fl-aħħar nipperswaduha li trid tieħu azzjoni assertiva, u timxi għar-rapport. U eventwalment jekk ikun hemm verament periklu, toħroġ mill-post fejn tkun qiegħda tgħix. Qed nipprova ngħid li min-naħa tagħna, we don’t give up on the person; anzi nibqgħu nagħtu l-appoġġ bil-mezzi li għandna. 

Naħseb issa nistgħu ngħidu meta nirċievu l-ewwel rapport u r-risk assessment u mbagħad x’jiġri wara.

IĊ-CHAIRPERSON: Is-Sinjura Graziella Castillo.

IS-SINJURA GRAZIELLA CASTILLO (Direttur tal-Appoġġ): Fil-fatt - għax kien hemm ħafna mistoqsijiet overlapping - kont se nissuġġerixxi lil Ann Marie Ciantar, li hija l-manager responsabbli mir-risk assessors, sabiex tagħti overview tal-proċess kollu fuq x’jinvolvi r-risk assessment. Is-Sinjura Colette Farrugia Bennet hija responsabbli wkoll mis-servizz tal-perpetrators, u allura hemmhekk niġbru wkoll il-mistoqsijiet li intom għamiltu fuq il-perpetrators. B’mod ġenerali naf li saru mistoqsijiet ukoll fuq il-ħaddiema, kemm mill-Onor. Abela kif ukoll mill-Onor. Bartolo. Il-ħaddiema tagħna kollha għandhom superviżjoni regolari, fil-fatt ikollhom kull ħmistax, kemm b’mod individwali kif ukoll f’kuntest ta’ grupp. Aħna regolarment għandna wkoll il-policy tas-superviżjoni li hija onorata. Ovvjament għandna wkoll servizz ta’ terapija li tiġi offruta jekk persuna tkun għaddejja minn żmien diffiċli, anke minħabba n-natura ta’ dawn il-każijiet li qegħdin insemmu.

Issemmew it-tfal ukoll. Aħna naħdmu id f’id ukoll mad-Direttorat tal-protezzjoni tat-tfal. Fejn hemm tfal li nafu li l-vittma, speċjalment ommhom, tkun għaddejja minn abbuż, u jkollna każijiet fejn anke t-tfal ikunu qegħdin jiġu abbużati, hemmhekk we rope in lid-Direttorat tal-protezzjoni tat-tfal u naħdmu id f’id magħhom. Irrid insemmi wkoll li fejn jidħol is-servizz tax-shelter tal-emerġenza tal-Għabex, peress li jkollna t-tfal, għandna wkoll in place struttura ta’ support group purament għall-adulti kif ukoll għat-tfal biex ngħinuhom jipproċessaw it-trawma li jkunu għaddejjin minnha. Ma ninsewx li dawn ikunu telqu kollox u ħallew kollox warajhom, u jkunu sabu ruħhom ġo dan ix-shelter ma’ nies li ma jafux. Allura ovvjament dik it-trawma rridu nindirizzawha wkoll.

Bħala assessment – is-Sinjura Ann Marie Ciantar se telabora ftit iktar fuqu – nista’ ngħid li kull meta jkun hemm bżonn li jsir risk assessment, dan jerġa’ jsir. Jekk persuna marret filgħodu biex tagħmel risk assessment u filgħaxija reġgħet marret u trid terġa’ tagħmel ieħor għax trid iżżid xi informazzjoni oħra, hemmhekk nerġgħu nagħmluh. Biss aħna bħala ħaddiema soċjali għandna għaddej dak li nsejħulu the social work assessment. Ma jfissirx li we are only conducting a risk assessment. Dak il-ħin ir-risk assessment isir biex nevalwaw ir-riskju li l-persuna tkun għaddejja minnu. Imma s-social workers se jkunu qegħdin jevalwaw dak li l-persuna tkun għaddejja minnu, u jekk hemm sitwazzjonijiet fejn is-social worker tinduna li s-sitwazzjoni tal-persuna qiegħda tiggrava, se tiġbed l-attenzjoni biex jinħoloq pjan differenti minn dak li nkunu bdejna bih. Hawnhekk qiegħda nagħmel distinzjoni bejn dak li qed insejħu risk assessment ta’ dak il-ħin, ta’ dak il-mument, u l-ongoing assessment li jkun qiegħed isir. 

Rigward feedback lill-familjari tal-vittmi we have to be careful għax ovvjament dawn huma nies adulti u għandna bżonn il-kunsens tagħhom biex ngħaddu ċerta informazzjoni. Hemm sitwazzjonijiet fejn ma jkunux komdi li jgħidu lill-familjari tagħhom minn dak li jkunu għaddejjin minnu. Min-naħa tagħna r-responsabilità tagħna hi li nħejju pjan biex inkunu ċerti li jekk dawn m’għandhomx support network, inkunu aħna ta’ support network għalihom. Għalissa se nieqaf hawn u se ngħaddi l-kelma lis-Sinjura Ann Marie Ciantar u lis-Sinjura Colette Farrugia Bennet. Imbagħad jekk ma nkunux ilħaqna l-mistoqsijiet kollha, by all means inkomplu nirrispondu l-mistoqsijiet li tistgħu tagħmlu. 

IS-SINJURA ANN MARIE CIANTAR (Service Manager fl-FSWS): Jiddispjaċini li l-ġimgħa l-oħra ma stajtx inkun magħkom imma kelli affarijiet personali. Ma nafx jekk tkellimtux fuq il-proċedura ta’ meta persuna tersaq lejn il-hub ta’ Santa Luċija jew inkella tad-Depot u xi jsir. Il-vittmi għandhom l-għażla li jixtiequ huma, jekk imorrux Santa Luċija jew inkella ġewwa d-Depot. M’hemm l-ebda regola li turi l-catchment area fejn suppost imorru. Persuna mill-Mellieħa tista’ tmur tagħmel rapport Santa Luċija. Kif tasal, skont in-numru ta’ nies li jkunu diġà qegħdin jistennew, issir it-triage system min-naħa tal-Pulizija. Hemmhekk jiġi identifikat għall-ewwel darba l-prijorità tal-każijiet li huma jkunu se jibdew jindirizzaw. Wara t-triage system il-vittma tiġi mistiedna sabiex tidħol ġewwa x-shift room tal-pulizija. 

Il-pulizija jistiednu lir-risk assessors sabiex jidħlu magħhom immedjatament. Din nagħmluha biex kemm jista’ jkun nevitaw ir-revictimization u r-retraumatisation tal-persuna u b’hekk hi ma toqgħodx tirrepeti l-istorja darbtejn. F’dak il-mument ir-risk assessors iridu jintroduċu lilhom infushom u jispjegaw li aħna minn entità differenti u li ma nagħmlux parti mill-Korp. Mela hemmhekk aħna rridu nfehemu lill-persuna li aħna parti mill-FSWS u parti mid-domestic violence services. Jispjegaw ukoll li wara li jsir ir-rapport mal-Pulizija, parti tal-pakkett ta’ għajnuna li tingħata hija nkluż ir-risk assessment, skont l-Artiklu 540 tal-Kodiċi Kriminali, fejn hemm imsemmi r-risk assessment li jrid isir. Minn hemmhekk imbagħad il-persuna tkun diġà qiegħda tiddeċiedi jekk tagħmlux jew le. 

Il-maġġoranza tagħhom kollha jagħżlu li jkomplu għaddejjin bil-proċess kollu. F’dak il-każ tiġi ffirmata l-consent form sabiex tkun tista’ tinżamm id-data personali u sensittiva li l-persuna tkun se tibda tipprovdi. Ir-risk assessors, f’dak il-mument iridu joqogħdu kwieti jistennew li l-pulizija jieħdu l-incident report. Hemmhekk ma jistaqsu l-ebda mistoqsijiet imma jħallu lill-pulizija jagħmlu xogħolhom. Kif il-pulizija jlestu mill-informazzjoni li għandhom bżonn jiġbru, ir-risk assessors jistiednu lill-vittma sabiex timxi għar-risk assessors’ office. Għandna risk assessors’ office ġewwa d-Depot u sensitivity room ġewwa s-Santa Luċija Hub. Hemmhekk imbagħad ikomplu għaddejjin iduru l-kumplament tal-mistoqsijiet li ma jkunux saru waqt li jkunu qegħdin jgħidu x’ġara lill-pulizija. Ikomplu jiġu mmarkati l-mistoqsijiet u tiġi kjarifikata aktar informazzjoni. 

Ninnutaw ħafna li l-vittmi jħossuhom ħafna iktar komdi mal-uffiċjali tagħna milli mal-pulizija biex jaqsmu magħhom ċerta informazzjoni sensittiva, fosthom informazzjoni relatata ma’ affarijiet sesswali u anke fuq armi. Pereżempju kellna sitwazzjonijiet fejn lill-pulizija jgħidulhom mod imma lir-risk assessors jipprovdulu iktar informazzjoni. Imbagħad jiġri li matul dan il-proċess kollu l-vittma tkun taf li jekk ir-risk assessment se jiġi high, aħna rridu ngħadduh lill-MARAM. U allura hemmhekk jiġi diskuss at a multi agency level għax dak il-każ, minħabba l-intensità u l-iscore tiegħu, ikun hemm bżonn iktar entitajiet li jkunu involuti fil-ħajja ta’ din il-familja. Dan ovvjament biex ngħinu kemm lill-familja, kemm lill-perpetrator u kemm lit-tfal. 

Meta mbagħad jitlesta r-risk assessment, ir-risk assessors ma jħallux lill-vittma taqbad u titlaq imma jispjegawlha, speċjalment jekk jaraw li hemm każ serju, x’alternattivi ta’ xelters jeżistu u jagħmlu iktar safety planning magħha. Nibdew noffru s-servizzi tad-Domestic Violence Unit min-naħa tas-social workers, nispjegaw li hemm ukoll il-Victim Support Agency u servizzi oħra li jistgħu jagħtu iktar sapport u għajnuna f’dak l-istadju. Noffrulhom ukoll card b’lista sħiħa ta’ contact numbers, u nispjegaw lill-persuna biex din il-card iżżomma x’imkien safe fejn ma tiġix f’idejn l-aggressur jekk din ikollha l-intenzjoni li terġa’ tmur lura d-dar.  

Kif kont qed ngħidilkom ma nħallux lill-vittma titlaq mill-ewwel. Dak ir-rapport li jsir mir-risk assessors jittieħed lura ġewwa x-shift room u l-affarijiet li jinstabu jiġu diskussi mas-surġent. Jekk ikun każ ta’ high risk is-surġent ikun irid jikkonsulta mal-ispettur li jkun on duty, u flimkien jaraw jekk hemmx provi biżżejjed sabiex jinħareġ mandat ta’ arrest jew inkella tissejjaħ il-persuna ... M’iniex se nidħol daqshekk fil-mertu tal-pulizija u l-kompitu tagħhom, imma jrid ikun hemm dik il-komunikazzjoni. Din il-komunikazzjoni mbagħad tiġi ffirmata ġo log book. Ir-risk assessors u l-pulizija li jkunu ħadu dak ir-rapport jiffirmaw ġo log book biex juru li dik il-komunikazzjoni ġiet trasferita bejniethom. Dan isir għar-raġuni li ma nkunux nixtiequ li jingħata risk assessement u jitħalla x’imkien fuq xkaffa u ma jagħtux kasu! Minn hemmhekk imbagħad, jekk il-persuna tkun aċċettat li tieħu l-għajnuna min-naħa tad-Domestic Violence Unit, fil-handing over tal-każ nirreferuh għas-social workers tad-Domestic Violence Unit. Jekk jiġu innutati li hemm tfal li qegħdin jesperjenzaw jew huma xhieda ta’ vjolenza domestika jew inkella qed jesperjenzaw abbuż minħabba l-affarijiet kollha li jkunu għaddejjin fid-dar, nikkonsultaw maċ-Child Protection ukoll. Ġieli jsiru referrals immedjatament, u ġieli jkun hemm imbagħad il-case discussions maċ-Child Protection. In a nutshell għaddejtkom mill-proċess kollu ta’ x’jiġri meta vittma tkun hemmhekk. 

Fis-sena 2023 għamilna evalwazzjoni, u saret id-domestic violence review, fejn ġew esperti minn barra u huma stess tkellmu mal-vittmi, mas-service users tad-Domestic Violence Unit, li ħadu s-servizzi min-naħa tas-social work, ma’ persuni li kienu residenti ġox-shelter jew inkella ma’ eks vittmi jew eks service users tagħna. U mbagħad ħareġ ir-riżultat ta’ dak ir-review. M’għandix ir-riżultati f’idi imma naf li waħda mill-mistoqsijiet kienet fuq jekk qattx saru quality analysis tas-servizz li noffru aħna. Ma nafx is-Sur Grixti jixtieqx jgħid xi ħaġa fuqha din. 

IS-SUR ALFRED GRIXTI: Jekk tridu ngħaddulkom kopja tiegħu mhux problema.  

IS-SINJURA ANN MARIE CIANTAR: Wara dawn l-affarijiet kollha xorta nibqgħu nżommu kuntatt magħhom. Se jkollna persuni li ġieli jirrifjutaw ukoll. Se jkun hemm persuni li minħabba l-esperjenzi tagħhom, fejn forsi kellhom xi care orders fil-passat ... Dik innutajtha ħafna. Jien għamilt madwar 11-il sena naħdem ġo child protection u allura naf is-servizzi kemm min-naħa taċ-child protection kif ukoll min-naħa tad-domestic violence service. Ninnota ħafna li persuni li diġà esperjenzaw ċerta affarijiet f’pajjiżhom ikun iktar diffiċli għalihom li jerġgħu jaċċettaw is-servizzi. There again aħna nippruvaw kemm jista’ jkun ngħinu lil dik il-persuna sabiex terġa’ tafda fis-servizzi u ma taqtax qalbha milli terġa’ tieħu l-għajnuna li għandha bżonn. Ma nieqfux hemmhekk biss għax jekk persuna tgħidilna li ma tridx is-servizzi tad-domestic violence imma l-każ tagħha jġib score għoli, aħna xorta waħda ntellgħuh quddiem il-MARAM ħalli jiġi diskuss f’dak il-livell ukoll.

Ma nafx jekk is-Sinjura Farrugia Bennet tixtieqx tkompli fuq l-affarijiet relatati mad-DVU u mal-iSTOP.

IS-SINJURA COLETTE FARRUGIA BENNET (Service Manager fl-FSWS): Xtaqt ngħid li fejn jidħol it-taħriġ tas-social workers, tar-risk assessors u tas-social professionals oħra ... Aktar kmieni s-Sur Grixti beda jitkellem fuq id-DA, però importanti ngħidu li meta daħħalna d-DASH, l-istaff kollu, inkluż dawk li joħorġu bil-lejl fuq emerġenza, li ma kienux risk assessors dak iż-żmien imma social workers, li jagħmlu dak ix-xogħol on roster, irċevew taħriġ fuq id-DASH. It-taħriġ sar wara kuntatt mas-Sinjura Beverly Gilbert, mill-Ingilterra u li hija akkademika u kienet ukoll fil-Korp tal-Pulizija Ingliż. Hija għamlet it-taħriġ oriġinali mas-Sinjura Lora Richards, li hija l-awtriċi tar-risk assessment tad-DASH, u kienet akkreditata bħala trainer. Din kienet waħda mill-persuni li ħadmet ukoll mal-Kummissjoni fuq proġett, u allura kienet identifikata bħala l-persuna ideali li tista’ tagħti dan it-taħriġ. 

Dan it-taħriġ ingħata diversi drabi għax ovvjament it-turnover tal-istaff dejjem jinbidel u allura n-nies il-ġodda trid tħarriġhom. Dak kien punt importanti ħafna, u għalkemm dawn l-għodod tista’ ssibhom online, ma jfissirx li tista’ taqbad u tużahom. Anke jekk qrajt dwarhom xorta importanti li tingħata t-taħriġ għax parti mit-taħriġ huwa l-prattika, li tidħol fiha fid-diskussjoni mat-trainer. Fejn jidħlu s-social workers u l-professjonisti li jaħdmu fi ħdan id-DVU, aħna qed nitkellmu fuq social work assessment, però dawn is-social workers huma kollha mħarrġa fir-risk assessment ukoll. Allura meta inti tagħmel social work assessment qed tieħu b’mod ħolistiku r-realtà ta’ dik il-vittma, inkluż tat-tfal; għalkemm il-kuntatt primarju tagħna huwa mal-vittma, mal-adult. Il-klijenti tagħna mhumiex it-tfal, però it-tfal dejjem jibqgħu fil-focus tagħna għax ma tistax tinsiehom. It-tfal huma vittmi daqskemm huma l-adulti. 

F’dak ir-rigward l-għarfien li inti għandek min-naħa ta’ risk assessment, u allura dak li kont qed nitkellem dwaru l-ġimgħa li għaddiet, u ċjoè ir-risk factors, dawk se jinfurmaw is-social work assessment tiegħek. U għaldaqstant jekk qed tara ċ-ċiklu tal-abbuż qed idur, inti qed tara li hemm possibilità li se jkun hemm xi flareups u xi ċirkostanzi li jistgħu jerġgħu jwasslu għal iktar vjolenza. U anke l-mara jista’ jkun li tkun qed tidentifika dan il-proċess għax ovvjament dawn in-nies huma l-esperti tal-esperjenza tagħhom. U jaf ukoll aħna, meta nkunu qed niddiskutu magħhom, inkunu qed ninkoraġġuhom sabiex jagħmlu rapport. Però għandek ħafna reżistenza minn ċerti vittmi biex ma jirrapportawx, u dik hija realtà oħra. Aħna qed nitkellmu fuq l-intake ta’ meta n-nies qed jiġu through ir-rapport tal-pulizija. Però hemm ammont ta’ nies li jiġu direttament l-aġenzija u jitolbu l-għajnuna tagħna direttament, u ma jkollhom l-ebda intenzjoni li at any point imorru għand il-pulizija biex jagħmlu rapport. 
Ovvjament ikun hemm ċirkostanzi fejn ikun hemm theddid fuq il-ħajja tagħhom. U dawn aħna ma neħduhomx lightly. Anzi ninkoraġġuhom biex imorru jirrappurtaw. Kien hemm ċirkostanzi fejn anke aħna stess tajna informazzjoni lill-pulizija, kontra x-xewqa tal-vittma. Ovvjament inti ma tistax tagħlaq għajnejk jekk tara li hemm theddid ċar jew jekk hemm armi ġod-dar, eċċ. Niftakar darba minnhom kont inżilt jien stess bħala manager biex nappoġġja lill-istaff għax din il-mara bl-ebda mod ma riedet li aħna ngħaddu l-informazzjoni. Teknikament aħna ma nistgħux nagħmlu rapport għax ma jistgħux isiru rapporti minn third parties. Però aħna għaddejna l-informazzjoni lill-pulizija u mbagħad il-pulizija ċemplulha u hi ċaħdet kollox f’dak il-każ! Każijiet bħal dawn ikun hemm. Għaldaqstant naħseb li din hija realtà li rridu nżommuha f’moħħna wkoll għax mhijiex clear cut li kull vittma tixtieq tagħmel proċess mal-pulizija, tirrapporta u tasal sal-Qorti. 

In-nies jibżgħu mill-Qorti. In-nies jibżgħu wkoll mill-fatt li fil-mument li inti irrappurtajt, il-pulizija jridu jagħmlu xogħolhom, iridu jinvestigaw u jridu jkellmu lill-perpetrator. X’jiġri jekk il-perpetrator jirċievi telefonata mingħand il-pulizija u l-vittma tkun qiegħda ħdejh? X’riżultat se jkun hemm fuq dik il-persuna ġaladarba saret dik it-telefonata? Ġaladarba jinġabar? U ġaladarba joħroġ fuq bail? Sal-ġimgħa li għaddiet stess aħna u l-pulizija konna qed naħdmu fuq każ fejn kien hemm possibilità li xi ħadd jingħata bail wara li kien hemm diversi theddid u vjolenza fiżika. Kien hemm proċess fejn ingħata l-bail u l-pulizija stess oġġezzjonaw għal dak il-bail. Imbagħad fit-tieni smigħ ma ngħatax il-bail imma konna diġà qegħdin naħdmu flimkien, aħna u l-pulizija, biex naraw fejn se tmur toqgħod il-mara jekk dan jingħata l-bail. Din se tibqa’ d-dar? Għax dan se joħroġ u min jaf x’se jagħmel! Għaldaqstant sibna alternattiva. Thankfully ma kienx hemm għalfejn naġixxu, imma at that point aħna konna qed naħdmu flimkien fuq dawn l-affarijiet. 

Naħseb li tajjeb li naraw li apparti l-proċess ta’ risk assessment, li jinħadem min-naħa tal-pulizija u min-naħa tagħna, imma throughout ikun hemm komunikazzjoni mal-pulizija. Ovvjament lilna li jinteressana hija s-sigurtà tal-vittma. Għalina dik hija l-iktar ħaġa importanti, is-sigurtà tal-vittma u tat-tfal. Kont se nsemmi wkoll li fejn jidħlu t-tfal u l-kura u l-kustodja tagħhom, jekk din tkun konġunta, aħna m’għandna l-ebda dritt li nkellmu lit-tfal. Anke biex tirriferihom għas-servizzi tagħna fi ħdan il-Fondazzjoni stess, pereżempju għat-terapija, inti għandek bżonn il-firma tal-ġenitur l-ieħor ukoll. Allura f’dawk iċ-ċirkostanzi, ħafna drabi l-vittma trid toqgħod tidħol il-Qorti biex tidħol għad-dispensa tal-kunsens tal-ġenitur l-ieħor. 

Il-maġġorparti tal-klijenti li jiġu bħala perpetrators, jiġu bi ħġarhomu bil-kunsens tagħhom, jitolbu l-għajnuna. Però għandna ammont ta’ perpetrators li jiġu b’mandat tal-Qorti. F’dak il-każ li jiġu b’mandat tal-Qorti, ħafna drabi dawn ikunu ngħataw probation. Apparti l-probation ikun hemm ukoll indikat li jridu jattendu programm fuq l-anger mangament tagħhom; jew direttament anke fuq l-iSTOP. Il-Probation Services għandhom programm fuq anger managament. Però l-programm tagħhom huwa fuq ir-rabja inġenerali. Tagħna jiffoka fuq l-imġiba ta’ dan ir-raġel lejn is-sieħba tiegħu, l-imġiba vjolenti lejn dik il-persuna. U dik hija differenti. Aħna mhux qed nitkellmu fuq general anger, fejn xi ħadd kellu sitwazzjoni fit-triq u qabad jagħti lil xi ħadd, imma qed nitkellmu fuq an intimate partner relationship. 

Aħna naħdmu id f’id mal-probation office. F’dan il-każ, meta jkollna rġiel li jkunu b’mandat mill-Qorti li jridu jattendu l-programm, ngħaddu l-feedback kontinwu lill-probation office. F’każijiet fejn il-perpetrator jieqaf jattendi jew jirrifjuta milli jikkollabora mas-servizz hekk kif mitlub minnu, aħna nirrappurtaw lura lill-probation office kif ukoll lill-Qorti. Imbagħad sta għall-Qorti x’se tagħmel oltre minn hekk. Kif għedtilkom il-ġimgħa li għaddiet, in-numri huma verament żgħar, però l-ammont ta’ perpetrators li jammettu l-iżbalji li jkunu qegħdin jagħmlu u li jiġu convicted min-naħa tal-Qorti sfortunatament mhumiex kbar, anke minħabba l-biża’ tal-vittma biex tixhed. Naħseb li din irridu nżommuha fl-isfond kollu ta’ dawn l-affarijiet. 

IS-SINJURA ANN MARIE CIANTAR: Jekk tippermettuli ħadt xi noti għax naħseb li kien hemm xi mistoqsijiet li għadna ma weġibniehomx. Kien hemm mistoqsija tal-Onor. Attard Previ dwar jekk jingħalqux il-każijiet. Fil-verità hemm sitwazzjonijiet li jingħalqu l-każijiet u dan dejjem isir bil-kunsens mal-vittma. Ġieli jkun hemm sitwazzjonijiet fejn il-vittma stess tgħidlek li ma tridx aktar is-servizz ta’ social worker. Jekk inħossu li għad hemm bżonn xorta nibqgħu nipprovaw nikkonvinċuha, u xi kultant nagħmlu kuntatt magħhom. Min-naħa l-oħra għandek sitwazzjonijiet fejn il-vittma ma tkunx għadha aktar f’periklu, u allura, bi qbil magħha dak il-każ jingħalaq biex dejjem inkunu nistgħu nieħdu każijiet ġodda li jkunu qegħdin jidħlu. 

IS-SINJURA COLETTE FARRUGIA BENNET: Ħa nżied xi ħaġa fuqha din. F’każijiet fejn l-abbuż m’għadux preżenti, u allura m’hemmx aktar safety issues, imma xorta qed naraw li għad hemm bżonn ta’ sapport differenti, aħna nirreferu għat-terapija fil-komunità. Jiġifieri ma naqbdux u naqtgħu u nieqfu hemm. Apparti minn hekk, ġieli jkun hemm ċirkostanzi fejn il-vittmi stess jaqtgħu kull tip ta’ kuntatt magħna. Issa hawnhekk qegħdin nitkellmu fuq adulti li għandhom their free will, whether they would like to have any support or not. 

Għalkemm aħna, anke jien personalment, ninkwieta  għall-vittmi għax tgħid dawn se jispiċċaw waħedhom mingħajr sapport, fl-aħħar mill-aħħar irridu nirrispettaw il-client self determination għax dik hija waħda mill-prinċipji essenzjali fix-xogħol li tkun qed tagħmel mal-adulti. Aħna mhux qed nitkellmu fuq tfal li, no matter what, tista’ tibqa’ taħdem u tinsisti magħhom imma qed nitkellmu fuq adulti li għandhom l-abilità li jagħmlu d-deċiżjonijiet tagħhom. Fejn ikun hemm ċirkostanzi li dak l-adult m’għandux l-abilità li jagħmel id-deċiżjoni għalih innifsu għax ikun hemm xi tip ta’ diffikultajiet intellettwali, hemmhekk naħdmu mal-Aġenzija Sapport. Jekk ikun hemm diffikultajiet ta’ saħħa mentali u jkun hemm bżonn ta’ psikjatra, naħdmu wkoll mal-psikjatra. 

IS-SINJURA ANN MARIE CIANTAR: Fil-fatt, naħseb li Colette antiċipatni f’dak li kont se ngħid għax kellna żewġ mistoqsijiet fuq il-prevenzjoni u fuq l-early intervention. Irrid ngħid li d-domestic violence is not a stand alone service imma hija parti mill-Fondazzjoni, u hemm servizzi oħra li aħna nagħmlu użu minnhom. Naħseb hemmhekk fejn tidħol l-early intervention. Għandna dawn is-servizzi fil-komunità li jsir ammont ta’ taħriġ ma’ dawn il-ħaddiema li mhux qed jaħdmu speċifikament fil-vjolenza domestika imma tajjeb li jkollhom l-informazzjoni fuq x’inhi vjolenza domestika, biex kif jibdew jindunaw b’ċerti sinjali jkunu jistgħu jirreferu lis-servizz li huwa l-aktar speċjalizzat fuq dawn il-każijiet. Għall-mistoqsija tal-Onor. Abela fuq jekk hemmx biżżejjed shelters ir-risposta tiegħi hija le. Nixtiequ aktar u forsi s-Sur Grixti jkun jista’ jelabora fuq x’inhuma l-pjanijiet tal-Fondazzjoni dwar dan. 

IĊ-CHAIRPERSON: Xi ħaġa in connection ma’ din il-mistoqsija, saru xi sforzi biex minflok toħroġ il-vittma mid-dar joħroġ il-perpetrator?  

IS-SUR ALFRED GRIXTI: L-Istanbul Convention hekk tgħid. Issa tra il dire e il fare c’è il mare. Ma nafx min għamel il-mistoqsija fuq il-GREVIO. Aħna qegħdin nippreparaw għaż-żjara li jmiss. Ovvjament nibqgħu f’kuntatt mal-Kummissjoni għax il-Kummissjoni tiddedika ħafna mill-ħin tagħha sabiex tara li r-rakkomandazzjonijiet tal-GREVIO jiġu implimentati. Fl-aħħar żjara tal-GREVIO, li saret fil-bidu ta’ Frar 2020, qabel ma faqqgħet il-COVID-19, konna għednielhom li din hija diffikultà hawn Malta minħabba n-natura ta’ kif koppja tixtri l-post tagħha u li legalment il-post ikun tat-tnejn. 

Apparti l-problema l-oħra li naf li kellhom il-ġudikatura għax kienu bagħtu għalina l-maġistrati fl-2019. Dawn kienu qed joġġezzjonaw għall-fatt li kienu qed jgħidulna li jsir risk assessment, jiġi l-ispettur u tgħidlu li għandu jarresta u jmexxi mingħajr ma jisimgħu. Jien m’iniex avukat imma fil-liġi tagħna hemm il-prinċipju li trid tisma’ liż-żewġ partijiet, audi alteram partem. It-team tal-GREVIO li ġie hawn Malta kellu ċ-Chairperson tiegħu professura mill-Università ta’ Durrës fl-Albanija u s-Segretarja barrister Ingliża. Din meta ltaqgħet magħna qaltli li se tiltaqa’ mal-ġudikatura tagħna u se tgħidilhom x’għandhom jagħmlu! Jiġifieri kienet very dismissive and very arrogant! Ma naħsibx li pajjiż membru tal-EU u membru tal-Kunsill tal-Ewropa tista’ tiġi kwalunkwe avukata minn pajjiż terz u tgħidilna li se tkellem lill-ġudikatura u tgħidilhom hi xi jridu jagħmlu! 

ONOR. ALBERT BUTTIGIEG: Naħseb lil hinn mill-kummenti li saru, il-konvenzjoni li rreferejt għaliha inti tpoġġi r-responsabilità fuq l-aggressur, u li huwa l-aggressur li jrid joħroġ mid-dar. Issa kif u come hija r-responsabilità tagħna l-politiċi li naraw li din isseħħ għax mhux ġust li l-mara u t-tfal iridu joħorġu mill-bejta tagħhom minflok l-aggressur. Naf li hemm id-diffikultajiet imma d-diffikultajiet qegħdin hemm biex insolvuhom. Ma noqogħdux inwaħħlu fil-GREVIO, eċċ., imma din hija r-responsabilità tagħna li naraw li nsibu soluzzjoni. Skużani li qed nitkellem hekk imma dejjem induru ċirku fuq l-istess ħaġa! Mhux qed ngħid għalik imma qed nitkellem bħala Stat, dejjem nipprovaw inġibu xi skuża biex naraw kif se noħorġu minn soluzzjoni li hija indikata bħala …  

IS-SUR ALFRED GRIXTI: Fl-aħħar mill-aħħar xorta se jiġi f’ħoġorna għax dan l-allegat aggressur jew verament aggressur se jmurlek jew f’homeless shelter jew se jagħmel domanda għal social housing! 

ONOR. CARMELO ABELA: Ħadt gost nisma’ l-ispjegazzjonijiet tagħkom għax għaddejtuna mill-proċess kollu bid-diffikultajiet kollha tiegħu. Jien u nismagħkom ipprovajt nidħol fiż-żarbun tagħkom u fiż-żarbun tal-vittma. Wieħed mill-punti li niżżilt u, fil-fatt, antiċipatni l-Onor. De Giovanni u kompla l-Onor. Buttigieg fuqu, huwa fuq l-Istanbul Convention, fejn ġaladarba aħna firmatarji tagħha rridu nimplimentawha. Hemm sfidi? Iva, hemm. Il-vittmi għandhom joħorġu mid-dar tagħhom, flimkien mat-tfal, u ħajjithom tiġi trasferita x’imkien ieħor biex il-perpetrator jibqa’ komdu d-dar, imur ix-xogħol u jerġa’ imur lura d-dar filwaqt li l-oħrajn jiġru ‘l hemm u ‘l hawn?! 

Jiena naħseb li għandna nibdlu l-kunċett kollu. Nifhem dak li spjegajt inti, Sur Grixti, f’dak li għandu x’jaqsam mal-liġijiet. Naħseb li wieħed mill-iskopijiet ta’ dan il-Kumitat għandu jkun li jekk hemm bżonn jinbidlu l-liġijiet f’dak li għandu x’jaqsam mad-dar matrimonjali u kif jitressqu l-Qorti u l-proċedura tal-pulizija, eċċ., għandu jkun biex isiru rakkomandazzjonijiet f’dan is-sens. Għandna niġu l-Parlament u ngħidu li fil-każ ta’ vjolenza domestika din il-liġi ma tapplikax. F’dak li għandu x’jaqsam mal-vittma u l-aggressur, li għandhom drittijiet indaqs fil-każ tad-dar u tat-tfal ma japplikawx.  

IS-SUR ALFRED GRIXTI: Għalija dik l-aktar importanti. 

ONOR. CARMELO ABELA: Naħseb din tista’ tkun waħda mir-rakkomandazzjonijiet, li jekk intom bħala esperti taqblu magħha, aħna nagħmluha tagħna u naraw kif inwasslu dan il-messaġġ lill-awtoritajiet konċernati biex  jinbidlu ċerti liġijiet. L-inkwiet tiegħi huwa f’ċirkostanzi li intom spjegajtu li, għal xi raġuni jew oħra, il-vittma tibża’ tersaq tirrapporta jew addirittura titkellem mal-pulizija sa ċertu livell u magħkom titkellem f’livell ħafna aktar fil-fond. Dik kienet ukoll waħda mil-mistoqsijiet li xtaqt nagħmel għax intom se tmorru titkellmu mal-Pulizija u l-Pulizija se jgħidulkom li lilhom il-vittma ma qaltilhom xejn speċjali! Allura hemmhekk x’jiġri? Il-Pulizija jgħidlek li din ma qaltlu xejn mentri lilek tkun qaltlek mod ieħor. Fuq liema rapport se jmexxu? Ħaġa oħra; jekk l-Istanbul Convention tgħid li huwa l-perpetrator li għandu joħroġ ‘il barra, dawn fejn se nibagħtuhom? Inutli tħallihom jiġru barra. 

ONOR. ALBERT BUTTIGIEG: Ir-risposta għal dik il-mistoqsija tiġi minn kemm aħna nieħdu deċiżjoni li huwa l-perpetrator li jrid joħroġ mid-dar. Imbagħad naraw fejn imur imma l-ewwel irridu nieħdu deċiżjoni. 

ONOR. CARMELO ABELA: Jien naqbel li l-aggressur għandu jinqala’ ‘l barra imma fejn se jitpoġġa? Ilum għandna djar u intom qed tgħidulna … 

ONOR. ALBERT BUTTIGIEG: Ikollna shelters bil-kontra. 

ONOR. CARMELO ABELA: Intom qed tgħidulna li m’hemmx biżżejjed xelters illum, imma jrid ikollna djar apposta fejn l-aggressuri jistgħu jmorru. Again l-aggressur ma jistax jinqafel hemmhekk u tħallih hemm ġew imma xorta jista’ imur għall-ġurnata tax-xogħol tiegħu, eċċ. Jiġifieri dan jorbot ma’ dak li konna qed nitkellmu fuqu meta kien hawn il-Kummissarju tal-Pulizija u ssemma l-electronic tagging u affarijiet oħra li jistgħu jiddefendu fiżikament lill-vittmi. U allura din hija stampa aktar ħolistika. Però donnu li rridu nibdlu l-kultura u l-mentalità ta’ kif naħsbu u naħdmu. Naħseb li hemmhekk li l-aktar li nixtiequ li naħdmu. Semmejtu wkoll it-triage; dan jagħmluh biss il-pulizija jew intom tkunu magħhom?  

IS-SINJURA ANN MARIE CIANTAR: It-triage jsir min-naħa tal-pulizija. 

ONOR. CARMELO ABELA: Din naraha naqra diffikultuża li l-esperti tagħkom ma jkunux preżenti waqt it-triage, aktar u aktar fid-dawl ta’ dak li semmejtu intom stess li forsi mal-pulizija jieqfu sa ċertu livell mentri magħkom, mal-istaff tal-FSWS, jidħlu aktar fil-fond. Naħseb din għandha tkun ikkonsidrata jekk fit-triage nnifsu, għallinqas il-persuna tisma’, ħalli jmexxi l-pulizija, imma waqt it-triage jista’ jkun li l-persuna li hija kwalifikata min-naħa tagħkom, tista’ tagħraf affarijiet li forsi l-pulizija, minkejja t-taħriġ li qed jingħata, ma jarahiex. 

Għedtu wkoll li l-vittmi ma jkunux iridu s-servizz. Xi tkun ir-raġuni għal dan? Dawn ikunu għaddew minn esperjenza li forsi ma tkunx pożittiva jew għax jibżgħu mill-aggressur? Forsi għax jgħidu jekk l-aggressur ikun jaf li qed jieħdu s-servizz se jiħrax aktar kontriehom? 

IS-SINJURA ANN MARIE CIANTAR: Kif spjegajt qabel, aktar tkun esperjenza ma’ servizzi oħrajn, speċjalment meta jkunu tteħdulhom tfal b’care orders, jew ikunu fil-proċess fejn hemm ċans li t-tfal jerġgħu jiġu rintegrati lura fil-familja u allura jibżgħu li jekk jerġgħu jidħlu fis-sistema tas-servizzi tagħna, hemm ċans li t-tfal ma jirritornawx lura fil-familja. B’xi mod jew ieħor, through our presence fid-depot u fil-ħabs, xorta qed nindunaw bihom, u għar-raġunijiet tat-tfal huwa importanti li għallinqas din il-komunikazzjoni tibqa’ miftuħa għax, fl-aħħar mill-aħħar, ir-review board min-naħa tat-tfal qed jieħu deċiżjonijiet li jerġa’ jirritorna t-tfal lura fil-familji, u t-tfal se jerġgħu jsibu l-istess sitwazzjonijiet ta’ vjolenza domestika li jista’ jkun li ħallew qabel ma ħarġet il-care order. 

ONOR. CARMELO ABELA: Fuq tal-Qorti semmejnieha biex ikollok il-kura u l-kustodja u li jkollok toqgħod tistaqsi lill-aggressur biex jiffirma, u naħseb li hemmhekk time is of essence. 

IS-SUR ALFRED GRIXTI: Għalhekk il-ġimgħa l-oħra għedt u se nerġa’ ngħidha li rridu nħarsu lejha 360 għax mhijiex biss il-pożizzjoni tal-att tal-vjolenza tar-raġel għax l-istatistika hekk turi, li l-maġġoranza assoluta, 85%, huma rġiel fuq in-nisa li qegħdin jgħixu magħhom. Imbagħad fejn hemm it-tfal hemm dawn il-konsiderazzjonijiet. Jien mhux qed ngħid li għandna nibqgħu kif aħna imma hemm diffikultajiet kbar. Din għedtha xi mkien ieħor u se nerġa’ ngħidha hawnhekk ħalli tkun on record; l-inqas li jista’ jagħmel il-Gvern tal-ġurnata biex jagħti sinjal li qed jimplimenta l-Istanbul Convention hu li fil-każijiet ta’ dawk il-koppji li jgħixu f’akkomodazzjoni soċjali jgħid li hemmhekk se japplika l-Istanbul Convention u joħroġ l-aggressur mid-dar. 

ONOR. ALBERT BUTTIGIEG: Imma dik hija diskriminazzjoni. 

IS-SUR ALFRED GRIXTI: Imma trid tibda minn xi mkien! Hemmhekk m’hemmx il-problema legali li dawn huma joint owners tal-proprjetà. Hemmhekk il-Gvern huwa l-propjetarju u allura hemmhekk ikun qed jagħti sinjal. Apparti minn hekk, hemm skema tal-Awtorità tad-Djar, ma nafx liema waħda hi, li hija mmirata lejn il-vittmi li jkunu jridu jerġgħu jikru post. 

ONOR. CARMELO ABELA: Xtaqt ngħid l-aħħar ħaġa fuq l-issue li ssemmiet meta jkollok court mandated u allura jidħol il-Probation Office. Dak ifisser li jkun hemm sentenza tal-Qorti, jiġifieri f’ċerta istanza, fil-bidu nett il-Qorti qiegħda tordna. Ta’ spiss jissemma li għandna problema f’dak li għandu x’jaqsam social workers. Naf li l-Probation Office għandhom ukoll bżonn is-servizzi għax niftakar meta kont ministru tagħhom. Nipprovaw kemm nipprovaw nagħmlu reklutaġġ, diġà għandhom ħafna xogħol fuqhom u, ovvjament ix-xogħol qed ikompli jiżdied. Allura jibqa’ kruċjali li nipprovaw nidderiġu kemm jista’ jkun studenti fis-sistema edukattiva tagħna sabiex imorru għal dawn it-tip ta’ professjonijiet. 

Bir-rispett kollu naħseb li avukati għandna biżżejjed, jekk mhux iż-żejjed, filwaqt li għandna bżonn dawn it-tip ta’ professjonijiet. Naħseb li għandu jsir sforz akbar minn kulħadd, inkluż mill-Università ta’ Malta u mill-akkademiċi li jħobbu jiktbu u jitkellmu fuq dawn l-affarijiet, sabiex jagħmlu sforz ħalli jattiraw aktar studenti f’dawn il-professjonijiet għax kulħadd għandu bżonnhom dawn is-servizzi. Jien kont responsabbli mill-Faċilità Korrettiva ta’ Kordin u nista’ ngħid li ma ssib lil ħadd li jista’ jaħdem full-time hemmhekk biex jagħti servizz lill-inmates. Ejja nkunu konxji li tajjeb li jkollok aktar social workers imma kulħadd iridhom dawn. Ejja nkabbru l-pool tal-professjonisti wkoll.  

IS-SUR ALFRED GRIXTI: M’għandna ebda diffikultà li nagħmlu PDF u nibagħtu lis-Sur Grech kopja tat-template tar-risk assessment. Nistgħu nibagħtu tnejn; wieħed tad-DASH u l-ieħor tal-ODARA u nibagħtu l-formola tar-refute. Rigward il-kunsens nixtieq nagħmilha ċara li l-persuni li jiġu għandna – din semmietha Ann Marie – għal xi servizz, kollha jiffirmaw il-consent form and we abide by it. Fil-bidu għedna li mhux se nitkellmu fuq każijiet speċifiċi u allura se nagħti eżempji li m’għandhom x’jaqsmu xejn ma’ każijiet ta’ vjolenza domestika. Kellna każijiet, huma rari, fejn in-nies marru fil-media biex jgħidu l-parti tagħhom. Hemmhekk lili ħallejtni mill-obbligu tal-kunfidenzjalità! Hemmhekk jien irrid ngħid in-naħa tiegħi! U hawnhekk se nagħmel appell lill-media, u ħafna drabi jeħduh il-messaġġ.  

Xbajt nisma’ fuq klijenteliżmu u mhux klijenteliżmu f’dan il-pajjiż. Ħadd ma jirrispetta l-opinjonijiet tal-professjonisti u għax jidhrilhom li jafu aktar mill-professjonisti, u għax il-konklużjonijiet li l-professjonisti jaslu għalihom ma jogħġbuhomx, dawn imorru għand is-CEO u jekk ma togħġobhomx it-tweġiba tas-CEO, imorru għand il-Ministru, u jekk ma togħġobhomx it-tweġiba tal-Ministru, imorru għand il-Prim Ministru! Sfortunatament hekk taħdem. Fi żmien l-elezzjoni tiġi agħar għax jibdew jirrikattawk u jgħidulek li waqt il-home visits tan-naħa l-oħra qalulhom li jistgħu jirranġaw. 

Imbagħad, għax ovvjament il-Prim Ministru ma jkunx jaf l-affarijiet, jibda jistaqsina u meta nagħtu t-tweġiba tagħna jibdew jheddu li se jmorru fil-media! Kellna każ reċenti, li m’għandu x’jaqsam xejn ma’ dan is-suġġett, huwa każ privat ta’ separazzjoni imma kien każ fejn l-omm trid lill-missier barra mill-ħajja tat-tifel tagħha u qiegħda tiġġieled tooth and nail biex il-missier ma jkollu l-ebda aċċess! Imma mbagħad tuża l-frażi – li ma naqbel magħha xejn – Maltija tradizzjonali li naqflu f’istitut! Mela fl-istess ħin li rċevejt mill-Uffiċċju tal-Prim Ministru dwar dan il-każ, qed nirċievi mill-communications office tal-Ministeru tagħna li diġà rċevew mistoqsijiet dwar dan il-każ mingħand waħda mill-gazzetti lokali! Qed ngħid dan biex nagħti spjegazzjoni fuq meta aħna jkollna nqiegħdu l-karti fuq il-mejda. Ovvjament, konna wkoll imsifrin fuq il-konferenza tal-ESN, jiġifieri kien hemm dik id-diffikultà, imma l-bottom line kienet li meta tajna t-tweġibiet, il-communications office tal-Ministeru tagħna għamlet mistoqsija waħda lill-ġurnalista u staqsietha jekk kinitx tkellmet mal-missier biex tisma’ l-verżjoni tiegħu. 

Qed ngħid dan biex tapprezzaw li hija l-eċċezzjoni li noħorġu l-fatti imma meta xi ħadd imur fil-media, u dan kien każ fejn xi ħadd m’għoġbux - sopra corna bastonate – il-placement li ngħata. U din l-omm, għax jidhrilha li taf aktar mill-professjonisti u għax ma qablitx mal-ewwel placement, u ma qablitx mat-tieni placement li offrejnielha wkoll, marret tagħmel ilment u baqgħet tiela’ sa fuq nett. U mbagħad marret fil-media u l-media mingħaliha li għandha storja u kkuntattjatna. Meta niġu ffaċċjati b’dawn is-sitwazzjonijiet ikollna nagħtu l-verżjoni tagħna wkoll għax ma jkollniex għażla oħra. Qiegħed nitkellem b’mod ġeneriku u mhux qed nitkellem fuq każijiet speċifiċi. 

IĊ-CHAIRPERSON: L-Onor. Graziella Attard Previ. 

ONOR. GRAZIELLA ATTARD PREVI: Ma kontx se naqbad fuq l-aħħar punt mill-ewwel imma kont se nħallih għall-aħħar. Jiena l-ewwel staqsejt fuqha din; meta inti tiġi biex tiffirma dan id-dokument, u dan jista’ ikun li jiġi ppubblikat pubblikament, ma jistax jiġi spjegat lil dik il-persuna li qed tiffirmah li fit-tali ċirkostanzi, jekk inti tmur f’xi fora pubbliċi u tgħid xi ħaġa fuq dak li qed jiġri, din il-karta mhux se tibqa’ aktar kunfidenzjali imma hija proprjetà tal-aġenzija u l-aġenzija tista’ tużaha kif trid?! Jien dik li qed ngħid u naħseb li aħna qegħdin hawnhekk biex fl-istess ħin ngħarblu ċerti proċessi li qegħdin in vigore u fejn naraw li nistgħu ntejbu, intejbu. 

Filwaqt li Colette semmiet li l-client self determination hija waħda mill-prinċipji u mill-valuri tas-social work, li hija mibnija wkoll fuq ir-relazzjoni bejn il-professjonist u l-klijent, naħseb li l-kunfidenzjalità hija wkoll waħda mill-prinċipji u valuri li aħna nibnu l-professjoni tagħna fuqha. Għaldaqstant naħseb li f’dan il-każ, fejn hemm lok li tista’ tinkiser dik il-kunfidenzjalità u tista’ tiġi mifruxa dik l-informazzjoni, il-klijent għandu jkun konxju mill-fatt li tista’ tinħoloq ċirkostanza fejn dik l-informazzjoni mhux se tibqa’ aktar kunfidenzjali. Dak huwa l-ewwel punt li xtaqt nagħmel. Intom qegħdin tikkonsidraw li b’xi mod jew ieħor, jew fuq il-consent form fil-bidu, jew fejn qegħdin tagħmlu dak id-dokument li wieħed qed jirrifjuta li jagħmel ir-risk assessment, din tingħata lilhom?  

IS-SUR ALFRED GRIXTI: Naqbel mat-tieni punt li għamilt Onor. Attard Previ. Jien naqbel li nagħmlu disclaimer form fil-consent form. U din għedtha across the board. Għalija, Alfred Grixti, jekk qed niffirmaw formola ta’ kunsens, hija ovvja li jekk xi ħadd mill-partijiet ma jżommx magħha, il-parti l-oħra għandha dritt li tiddefendi lilha nnifisha. 

ONOR. GRAZIELLA ATTARD PREVI: Imma hemm speċifikat x’se tagħmel l-aġenzija u x’se tagħmel il-klijenta? 

IS-SUR ALFRED GRIXTI: Jien qed nieħu s-suġġeriment tiegħek li fil-punt li s-service user, għal kwalunkwe raġuni, across the board, qed jimla l-consent form, aħna nispjegawlu li din għandha din l-implikazzjoni u nagħmlu disclaimer. Good suggestion. 

ONOR. PAULA MIFSUD BONNICI: Nissuġġerilek li tagħmilha wkoll għal dawk il-persuni li jkunu mietu! 

IS-SUR ALFRED GRIXTI: Dik hija xi ħaġa li mhux se nitkellem fuqha issa għax hemm żewġ inkjesti għaddejjin bħalissa! 

ONOR. GRAZIELLA ATTARD PREVI: Dik kienet waħda mill-mistoqsijiet tiegħi fil-fatt; jekk il-klijenti meta jkunu qegħdin jiffirmaw dawn it-tip ta’ dokumenti jkunux jafu bl-implikazzjonijiet. Però, bir-risposta li tajtni qed tgħid li se tiġi riveduta sabiex jibda jiġi spjegat lilhom … 

IS-SUR ALFRED GRIXTI: Għandna d-direttur li hija wkoll avukat fuq il-GDPR! Jiġifieri noqogħdu attenti ħafna. 

ONOR. GRAZIELLA ATTARD PREVI: Filwaqt li hemm il-GDPR dejjem tibqa’ l-etika  u d-dinjità tal-persuna. Ħa nagħmel aktar mistoqsijiet u xtaqt nagħmilhom lis-Sinjura Ciantar biex nara fhimtx sew. Inti għaddejtna mill-proċess kollu u għedtilna li s-social welfare professionals huma dawk li jagħmlu r-risk assessment. Għedt ukoll li biex tevita li jkun hemm li l-vittma terġa’ tiġi trawmatizzata ... Però jekk fhimt sew issemma wkoll li s-social worker li jkun qed jassessja s-sitwazzjoni, dan ikun wara u mhux ikun preżenti hemmhekk? Jiġifieri s-social welfare professional jieqaf biss sar-risk assessment? Semmejt ukoll li jekk ikun hemm xi affarijiet li jista’ jirreferi għalihom dak il-ħin jagħmilhom imma bħala social worker imur għall-assessment. 

Għandi mistoqsija oħra. Kull vittma tiġi appuntata care worker jew social worker ġaladarba tidħol fis-sistema tagħkom? Jiġifieri jkunu s-social welfare professionals li jieħdu l-caseload? Inti għedt li hemm follow-up. Jew inkella jgħaddu f’sezzjoni oħra fejn ikunu s-social workers li qegħdin isegwu l-każ?

IS-SINJURA ANN MARIE CIANTAR: Kif spjegajt tajjeb fil-proċess li semmejt, malli tiġi tagħmel rapport, finalment il-każ ma jibqax f’idejn ir-risk assessors. Xogħol ir-risk assessors huwa biss li jagħmlu r-risk assessments, li jaraw jekk il-vittma għandhiex bżonn shelter, li jagħmlu ftit safety planning magħha u jekk ikun hemm bżonn, jagħmlu referrals għaċ-child protection jew għal xi servizzi oħrajn there and then. Minn hemmhekk imbagħad il-każ jiġi handed over lid-Domestic Violence Unit, fejn hemm it-team tas-social workers, li jerġa’ jinqasam f’żewġ timijiet - dwar din tista’ tispjega aħjar Colette - u eventwalment ikollha key social worker li jkun qiegħed jaħdem magħha.  

ONOR. GRAZIELLA ATTARD PREVI: Imma hemmhekk se jkollha terġa’ tgħid l-istorja tagħha mill-bidu?

IS-SINJURA ANN MARIE CIANTAR: Mhux bilfors għax permezz tas-sistema tagħna, is-CMS, il-każijiet tagħna jidħlu f’din is-sistema u r-recordings kollha qegħdin hemmhekk, u s-social workers jaraw dak kollu li jkun inkiteb, kemm fir-risk assessment kif ukoll mill-interventi li jkunu saru, u jkomplu minn hemmhekk. Jiġifieri m’hemmx għalfejn nerġgħu nibdew risk assessment mill-ġdid. M’hemmx għalfejn nerġgħu nibdew nieħdu d-dettalji mill-ġdid imma jinformaw lill-persuna li huma jafu bl-affarijiet u bis-sitwazzjoni tagħha, u mbagħad iħallu f’idejn il-vittma jekk tkunx tixtieq telabora iktar u tispjega iktar fuq x’ġara minn dik il-ġurnata li tkun għamlet ir-rapport sal-ġurnata li tkun għamlet l-ewwel appuntament mas-social worker. 

Ovvjament l-affarijiet ma jkunux statiċi but they are very dynamic u fil-frattemp jerġgħu jinqalgħu affarijiet oħra. Waħda mill-mistoqsijiet li naħseb ma rrispondejtx kienet dwar in-numru ta’ risk assessments li jsiru. Kellna persuni li għamlu disa’ risk assessments! Jiġifieri kull darba li persuna tiġi tagħmel rapport jew tiġi għand il-pulizija u żżid iktar informazzjoni, ir-risk assessors jidħlu magħha u jistaqsuha x’reġa’ ġara. U nerġgħu nagħmlu risk assessment mill-bidu. Ħafna drabi jkollna scores differenti, jiġifieri jkun hemm mumenti fejn forsi l-iscore jinżel xi ftit, u jkun hemm mumenti oħra fejn l-iscore jogħla iżjed. Jiġifieri kemm-il darba l-persuna tixtieq tagħmel risk assessment aħna nagħmluh. Kien hemm sitwazzjonijiet fejn persuna għażlet li tagħmlu more than once in 24 hours meta l-liġi tgħid li f’24 siegħa r-risk assessment jibqa’ jgħodd biex il-pulizija jkomplu jesegwixxu u jagħmlu l-affarijiet tagħhom. Jekk il-persuna tibqa’ tgħid li xorta trid tagħmel risk assessment, aħna nilqgħu x-xewqa tagħha u nagħmlu r-risk assessment magħha. 

ONOR. GRAZIELLA ATTARD PREVI: Tilqgħu wkoll ir-rakkomandazzjoni li r-raġuni għaliex il-vittmi jkunu qegħdin jirrifjutaw li jagħmlu r-risk assessment jiġi miġbur b’mod strutturat u formali? Jiġifieri tieħdu r-raġuni għaliex il-persuna rrifjutat li tagħmel ...

IS-SINJURA ANN MARIE CIANTAR: Iva, inżommu kollox. Fir-records tagħna jkollna kollox. Kull każ ta’ rifjut aħna nżommuh. 

ONOR. GRAZIELLA ATTARD PREVI: U r-raġuni għalxiex? 

IS-SINJURA ANN MARIE CIANTAR: Hekk hu għax kull persuna tikteb ir-raġuni għaliex qiegħda tirrifjutaha. Ikollna sitwazzjonijiet fejn il-persuni jirrifjutaw li jagħmluh dak il-ħin u mbagħad jiġu l-għada jew aktar tard matul il-ġurnata għax ikun sarilhom il-ħin li jiġbru t-tfal mill-iskola jew inkella għax ikunu jafu li r-raġel wasal biex jiġi lura d-dar u allura ma jkunux iridu jagħtu fil-għajn. Iċ-ċirkostanzi ta’ kulħadd huma differenti. Irridu nżommu f’moħħna wkoll li r-risk assessors ma jibqgħux biss fil-hub imma jkun hemm sitwazzjonijiet fejn jiġu msejħa fid-Dipartiment tal-Emerġenza tal-Isptar Mater Dei, u aħna mmorru flimkien mal-pulizija u naraw jekk il-persuna hijiex f’pożizzjoni li tagħmel ir-risk assessment dak il-ħin. 

Ġieli kien hemm mumenti fejn il-persuna kompliet magħna u tagħmel ir-risk assessment, u kien hemm mumenti oħra fejn ħadna wkoll il-konsultazzjoni medika tat-tabib tagħha li jgħidilna li dak il-ħin il-persuna mhux qiegħda fi stat li tkompli għaddejja bil-mistoqsijiet. Kellna wkoll sitwazzjonijiet ta’ persuni li jkunu għaddejjin minn trattament ta’ kimoterapija u ma jkunux jistgħu joħorġu minn darhom u allura mmorru aħna biex nagħmlu r-risk assessment. M’hemmx a one-size-fits-all imma nieħdu kull sitwazzjoni individwalment u mmexxu minn hemm.  

IĊ-CHAIRPERSON: Grazzi. Iktar mistoqsijiet? L-Onor. Alison Zerafa Civelli.      

ONOR. ALISON ZERAFA CIVELLI (Segretarju Parlamentari għall-Gvern Lokali): F’qasam sensittiv bħal dan is-suġġett li qegħdin niddiskutu llum nemmen li kull każ li jersaq quddiemkom huwa sensittiv ħafna u kull każ huwa differenti minn wieħed għall-ieħor, u allura jeħtieġ li jiġi indirizzat b’mod differenti. L-opinjoni tal-Onor. Albert Buttigieg ġegħlitni nagħmel din il-mistoqsija u nirrifletti fuq każijiet fejn minħabba saħħa u sigurtà tal-vittma jkollha tkun hi li tiċċaqlaq mid-dar. Peress li lkoll nafu li kull każ huwa differenti u jrid jiġi indirizzat b’mod personali, ma naħsibx li għandna naqtgħu linja jew ngħidu li mhux ġust għall-vittmi u li għandhom jibqgħu fil-post fejn qegħdin jgħixu dejjem minħabba s-saħħa u s-sigurtà tal-vittma jew tal-vittmi li jkunu qegħdin jgħixu f’dik id-dar. 

ONOR. CARMELO ABELA: Nixtieq inżid xi ħaġa oħra ma’ dak li għadha kif qalet l-Onor. Zerafa Civelli. Nafu xi tgħid l-Istanbul Convention u ċjoè li jridu joħorġu l-perpetrators mid-dar u mhux il-vittmi. Ejja ngħidu naslu f’dak il-punt. Kull perpetrator għandu wkoll il-familjari tiegħu. Jista’ ikun li l-periklu ma jkunx ġej mill-perpetrator imma minn xi qarib minn tiegħu, li addirittura jista’ iqiegħed fil-periklu ... Jiġifieri l-ħajja tikkomplika iktar ruħha hemmhekk. Is-Sinjura Farrugia Bennet semmiet li jista’ ikollok aktar minn risk assessment wieħed għax jinbidlu ċ-ċirkostanzi. Iċ-ċirkostanzi jistgħu jkunu wkoll li jekk l-aggressur mhux qed ikun ta’ periklu at that point in time, ma jfissirx li ma jistax ikun hemm familjari tiegħu li jkunu ta’ periklu għall-vittma. Jiġifieri l-affari mhijiex daqshekk faċli. 

IS-SUR ALFRED GRIXTI: Hija multifaceted.

ONOR. ALBERT BUTTIGIEG: Aħna qed nitkellmu fuq il-prinċipju u mhux fuq każ partikolari. 

ONOR. CARMELO ABELA: Jien ma semmejt l-ebda każ partikolari.

ONOR. ALBERT  BUTTIGIEG: Kulħadd jifhem li kull każ huwa uniku, imma madwar din il-mejda qegħdin nitkellmu fuq prinċipju. Il-prinċipju ġej mill-Konvenzjoni ta’ Istanbul, fejn għandu jkun il-perpetrator li joħroġ mid-dar. 

ONOR. CARMELO ABELA: Il-prinċipju hu li jista’ ikollok stejjer kompletament differenti minn xulxin, fejn l-istorja tkompli tikkomplika ruħha mhux biss ...

IS-SUR ALFRED GRIXTI: Li se ngħid jistgħu jikkonfermawh it-tekniċi. Waħda mill-ewwel affarijiet li kienu jgħiduli meta dħalt għal din ir-responsabbiltà hi li l-fatt li l-vittma tibqa’ hemm fiha l-iżvantaġġi tagħha anke għaliex il-perpetrator jaf id-dar fejn qiegħda u jaf minn fejn għandu jidħol mingħajr ma jiġi magħruf. Jien inħares ukoll lejn it-tfal. Tajjeb fil-prinċipju li jibqgħu jmorru fl-istess skola u ma jkollhomx it-trawma li jkollhom ibiddlu l-iskola. Ħalli nitkellem bil-kappell li kelli f’ħajja oħra. Xenati l-Ġimgħa filgħaxija dwar meta jibda l-aċċess kellna biżibilju u tibda tara l-irjus jisħnu! Meta kont kap ta’ skola dejjem kien ikolli file oħxon fuq l-iskrivanija tiegħi b’każijiet ta’ tfal li l-ġenituri tagħhom huma separati, fuq min għandu aċċess u minn meta jibda l-aċċess, jew addirittura ġenitur, ġeneralment il-missier, li ma jistax jersaq lejn l-iskola, u jekk jiġi jkolli nċempel lill-pulizija. 

L-ideal huwa sabiħ, dak li qed ngħid. Aħna qegħdin nipprovaw inħaddmu liġi u nħaddmu konvenzjoni, imma fil-prattika kif se tħaddimha? Għaliex irridu nagħtu każ is-sigurtà tagħhom. We have a lot of will. Is-suġġeriment li qed nagħti huwa de minimis f’każijiet fejn il-koppja tkun tgħix f’akkomodazzjoni soċjali u l-Gvern għandu jibgħat messaġġ u jgħid li f’dawn il-każijiet huwa l-aggressur li jrid joħroġ mid-dar.   

IĊ-CHAIRPERSON: Grazzi. Se nitlobkom tagħmlu l-mistoqsijiet kollha wara xulxin. L-Onor. Paula Mifsud Bonnici. 

IS-SUR ALFRED GRIXTI: Naf li għad hemm xi mistoqsijiet li ma weġibniex.  

ONOR. PAULA MIFSUD BONNICI: Nixtieq nagħmel mistoqsija żgħira. Jiena fhimt minn dak kollu li għedtu li r-risk assessment li jsir isir biex naraw il-vittma f’liema riskju qiegħda, li m’għandha x’taqsam assolutament xejn mal-perpetrator, mal-allegat aggressur. Jiġifieri l-assessment li jsir huwa proprju dak. Il-liġi hija ċara wkoll fir-rigward tal-vjolenza domestika. Forsi tgħiduli din il-mistoqsija tagħmilhiex lili imma diġà għamiltha lill-Kummissarju tal-Pulizija u se nerġa’ nistaqsiha lilkom forsi xi ħadd jagħtini tweġiba. Jekk persuna tirrifjuta r-risk assessment li jsirilha, dan m’għandux jinfluwixxi fuq jekk il-pulizija jieħdux azzjoni jew le għax il-liġi tgħidlek li bilfors trid tieħu azzjoni. Mid-diskussjoni li saret hawnhekk donnu qed ngħidu li l-mara ġieli jkollha second thoughts jew minħabba ċerti biżgħat jista’ ikun li dak il-ħin ma toqgħodx għar-risk assessment u allura qiegħda nifhem li l-każ jispiċċa hemm. Il-każ jispiċċa hemmhekk jew ma jispiċċax? Mhuwiex fl-irwol tagħkom li tibqgħu ssegwuh?  

IĊ-CHAIRPERSON: Iktar mistoqsijiet? L-Onor. Graziella Galea.

ONOR. GRAZIELLA GALEA: Xtaqt inkompli ma’ dak li qalet l-Onor. Paula Mifsud Bonnici. Smajna li jiġi miktub ir-raġuni għalfejn kien hemm rifjut ta’ risk assessment u naf li data qiegħda tinżamm, però  trid issir analiżi ta’ x’inhi r-raġuni għalfejn ikun hemm dan ir-rifjut. U xtaqt inkun naf jekk ikunx hemm follow-up każ, każ, fuq dik il-persuna partikolari. Qed ngħid dan għaliex nafu li r-raġunijiet huma varji. F’każ li dik il-persuna, speċjalment minħabba biża’, tirrifjuta li tagħmel dan ir-risk assessment, ikun hemm follow-up ma’ dik il-persuna? 

Nixtieq ukoll tweġiba għall-mistoqsija li għamilt iktar kmieni dwar informazzjoni u komunikazzjoni li ssir bejn il-Pulizija, id-Domestic Violence Unit u l-FSWS. Ikun hemm follow-up u komunikazzjoni bejn dawn it-tliet entitajiet jew inkella ma’ entitajiet oħrajn?

IĊ-CHAIRPERSON: Grazzi. Aktar mistoqsijiet? L-Onor. Albert Buttigieg.

ONOR. ALBERT BUTTIGIEG: Mistoqsija li għamilt u li nixtieq tweġiba fuqha hi jekk il-Fondazzjoni għandhiex intenzjonijiet li tagħmel programmi ta’ prevenzjoni. Kif diġà għedt l-entitajiet għandhom programmi ta’ prevenzjoni, u naħseb li dik hija ċ-ċavetta biex inħarsu ‘l quddiem għax issa ‘l quddiem irridu nħarsu u mhux lura. Il-prevenzjoni hija waħda mis-soluzzjonijiet biex innaqqsu din is-sitwazzjoni ta’ vjolenza għax, kif jgħidu, prevention is better than cure. 

IĊ-CHAIRPERSON: Grazzi. L-aħħar tliet mistoqsijiet min-naħa tiegħi u se nibda bl-inkjesta Valenzia. L-introduzzjoni tal-MARAM taħsbu li għenet f’din is-sitwazzjoni? Nitlobkom tispjegawlna ftit meta jiskatta u xi jkun l-irwol tagħkom meta jkun hemm l-Emergency Barring Order min-naħa tal-Qorti. Ġejtu mistoqsija dwar jekk iżżommux statistika meta intom tkunu msejħa min-naħa tal-Emerġenza u anke forsi minn xi ċentru tas-saħħa biex tagħmlu r-risk assessment hemmhekk. Grazzi.

IS-SUR ALFRED GRIXTI: Ħalli nibda bil-parti tal-koordinament li semmiet l-Onor. Graziella Galea. Kuntatt u komunikazzjoni kontinwi. L-ewwel nett, kif inhu s-set-up issa li nkunu preżenti 24/7 fil-hubs ifisser li aħna u l-Pulizija qed naħdmu kontinwament flimkien. Ikun hemm ukoll konsultazzjonijiet at higher levels. L-Assistent Kummissarju preċedenti Dr Theuma kien jikkuntattjani regolarment. Anke l-Assistent Kummissarju Calleja jkollha kuntatt miegħi. Imbagħad is-Supretendent ikollu kuntatt dirett mas-Sinjura Ciantar bħala l-Manager li tiffoka fuq ir-risk assessments. Kif ukoll il-proċedura li se nagħtukom ġiet miftehma magħhom. L-irwol tal-Kummissjoni huwa iktar ta’ awareness raising. L-ewwel Kummissarju, illum hija l-Maġistrat Micallef Stafrace kienet staqsitni fuq in-numru 179 peress li dak in-numru huwa tagħna. U għedtilha kważi kważi lanqas hemm bżonn tistaqsini imma staqsewna fuqu. 

Issa niġi għall-prevenzjoni. Għalkemm l-irwol primarju ta’ awareness raising huwa tal-Kummissjoni, aħna nagħmlu ħafna. Programm ta’ prevenzjoni - forsi tgħiduli m’għandux x’jaqsam but I beg to differ – li ma tantx jirċievi exposure huwa dak tal-co-parenting. Tgħidli x’għandu x’jaqsam? Mela għandek sitwazzjoni fejn il-ġenituri sseparaw u aħna qed ngħidulhom li r-relazzjoni ta’ bejniethom spiċċat imma xorta waħda jistgħu jibqgħu ċivili u rispettabbli lejn xulxin. M’għandhomx jużaw it-tfal bħala bargaining chips u m’għandhomx għalfejn jagħmluha bil-banda din il-kwestjoni imma għandhom jagħmluha bil-kwiet. Positive parenting hija xi ħaġa li ssir across the board. Illum qegħdin ngħidu li anke child protection we have to rethink. Jekk il-maġġoranza l-kbira tal-każijiet huma fuq neglect, mela it is an issue of parenting capacity, u allura hemmhekk dejjem qed iċċekken il-possibbiltà ta’ flare-ups. 

Is-suġġeriment dwar l-analiżi tar-raġunijiet naħseb nistgħu nagħmluha u qed nieħdu nota tagħha Onor. Galea. Naħseb li kif diġà aċċennaw il-kollegi tiegħi, follow-up isir. Fil-każ nispeċifikaw daqsxejn meta l-vittma tagħżel li ma tagħmilx ir-risk assessment kif inkomplu nipprovaw nassistuha.
IS-SINJURA ANN MARIE CIANTAR: Kif spjegajt fil-proċess, malli persuna tirrifjuta li tagħmel ir-risk assessment, hemmhekk kunsens biex tinżamm id-data mhijiex se tagħti. Jiġifieri mhijiex se timla’ il-formula ta’ kunsens li qegħdin nirċievu dik id-data kollha tagħha. Allura hemmhekk, strictly speaking ma tantx nistgħu nkomplu għaddejjin biex nerġgħu nagħmlu kuntatt mal-vittma u nerġgħu noffrulha l-għajnuna. Biss aħna ninsistu magħha li jekk l-affarijiet jeskalaw, jekk ikollha bżonn iktar għajnuna jew inkella jekk se terġa’ tiġi għandna taqbad u tagħmel kuntatt magħna. Id-darba li jmiss erġa’ aħsibha. Ejja ħalli nipprovaw nagħmlu r-risk assessment. Jekk ma tridx tagħmel risk assessment, tixtieq tieħu l-għajnuna tad-Domestic Violence Unit? Tixtieq tieħu għajnuna ta’ social worker? Jekk il-persuna tibqa’ tirrifjuta aħna ma nistgħux nitfgħu pressjoni fuqha.  

IS-SINJURA GRAZIELLA CASTILLO: Nixtieq inżid xi ħaġa ma’ dan li għadha kif qalet is-Sinjura Ciantar biex forsi nifhmuha iktar fid-dettall. Ir-risk assessment huwa parti mill-proċess. Jekk il-mara jew il-pulizija jiddeċiedu li jipproċedu, dawn jistgħu jagħmluha irrelevanti jekk din ħaditx ir-risk assessment jew le. U mal-pulizija r-risk assessment is additional information ma’ dik li jkunu ġabru huma. Jiġifieri mbagħad  sta - u f’dan il-każ ma nistax inwieġeb għalihom jien – għall-pulizija x’azzjoni jkunu qegħdin jieħdu. 

IS-SUR ALFRED GRIXTI: Dwar riżorsi u shelters, kif ukoll professjonisti, kif diġà għedt, huma dawk li huma però saru diversi mistoqsijiet parlamentari fejn għedna x’qegħdin nagħmlu aħna biex flimkien mal-Fakultà nħajru aktar studenti jidħlu f’dawn il-professjonijiet. Il-mistoqsijiet parlamentari tistgħu ssibuhom, fejn spjegajna kif nissapportjaw il-Fakultà u nħajru aktar nies sabiex jagħżlu dawn il-professjonijiet. Aħna qegħdin ngħidu li rridu wkoll ninżlu fil-livell tas-sekondarja għax it-tfal illum qed jiddeċiedu minn kmieni.

Dwar ix-shelters naħseb diġà spjegajnieha. Kif tafu, fl-aħħar tas-sena l-oħra l-Conservatorio ma  baqax jopera bħala l-Programm Fejda u l-Programm Jean Antide. Il-first floor diġà mittieħed minn NGOs oħrajn. Is-sular ta’ fuq tlabnihulhom u qegħdin f’diskussjonijiet magħhom biex inkunu nistgħu nżidu l-capacity tal-first stage shelter. Saritli mistoqsija oħra fuq meta ħadmet din is-sistema. Ir-realtà narawha minn dawk in-nies li ġew għandna u ħadu s-servizzi kollha, anke dawk li l-ewwel kienu fix-shelter tagħna u mbagħad marru fis-second stage shelter u wara ħarġu lura fis-soċjetà. Niddejjaq nuża din il-frażi imma jkolli ngħid li dawk huma s-success stories tagħna. 

Diversi Membri ta’ dan il-Kumitat staqsew x’aħna nagħmlu biex nieħdu ħsieb is-saħħa tan-nies tagħna peress li dawn qegħdin jiffaċċjaw realtajiet negattivi ħafna. Niċċelebraw ukoll għax il-maġġoranza assoluta tan-nies li ġew għandna u mhux biss, għax aħna shelter wieħed għandna u rridu  nkabbru, imma hemm shelters oħrajn, fosthom ix-shelter “Il-Milja” u minn Dar Merħba Bik tas-sorijiet. Il-first step hija ovvjament l-Emerġenza, li jekk is-sitwazzjoni hija daqshekk perikoluża, il-mara tiġi assistita biex ma tibqax fil-periklu, kemm hi u kemm uliedha.  

Irrid nagħmel punt li naħseb huwa pertinenti u importanti. Domestic violence knows no social class! Fix-shelter tagħna kellna nisa professjonisti li ħajjithom tkissret and they had to start from scratch! Ippermettuli nuża l-kliem “niftaħru li aħna tajniehom l-għajnuna tagħna biex they get back on track” għax ħafna drabi l-assumption hi li dawn in-nisa huma unskilled, eċċ. Anke jekk ikollhom livell ta’ edukazzjoni terzjarja, xorta they face a mountain to start all over again, u dan issa huwa dovut għall-impenn li jagħmlu l-professjonisti. Aħna qegħdin hawnhekk mhux biex niddefendu. Il-kritika naċċettawha. Ovvja li l-aktar kritika se tkun lejn il-kap tal-organizzazzjoni and that goes with my job, m’għandix problema, il-ġilda tiegħi ħoxna, però mbagħad I will defend to the hilt lill-professjonisti tiegħi għax kull darba li l-affarijiet imorru ħażin iħossuha wkoll! 

Kull każ li jirriżulta f’femiċidju jħossuha daqs xi ħadd tal-familja tagħhom, u dan bir-rispett kollu mhux qed jiġi apprezzat. Lili jistgħu jikkritikawni kemm iridu għax kif għedt għandi ġilda ħoxna, that’s what I’m here for. Imma ejjew noqogħdu attenti milli ngħidu li l-professjonisti qishom mhu qed jagħmlu xejn! Dawn jagħtu ħajjithom. Huma iddedikati għax-xogħol tagħhom u jien inħoss li huwa d-dover tiegħi li niddefendihom.  Kien hemm mistoqsija tajba ħafna fuq x’jiġri f’każ ta’ stupru fuq minuri. Dawn mhumiex komuni imma jkun hemm ukoll. Hemm protokolli ċari miftehma bejnietna u bejn l-Emerġenza, speċjalment il-konsulenti u l-pedjatriċi tat-tfal. Ovvjament dik tkun waħda mill-affarijiet li nkunu qed ninsistu mal-Pulizija dwarha biex tittieħed azzjoni tempestiva. 

IĊ-CHAIRPERSON: Grazzi ħafna. Kien hemm xi mistoqsijiet oħrajn li naħseb ma weġibtux fuq il-MARAM u fuq l-Emergency Barring Order.  

IS-SINJURA GRAZIELLA CASTILLO: Dwar il-MARAM nista’ ngħid li huwa effettiv. Fil-ġranet li ġejjin se jkollkom preżentazzjoni miċ-Chair tal-MARAM u persważa li se tkun qiegħda tidħol iktar fid-dettall. Li rrid ngħid ukoll hu li kif qisu qal is-Sur Grixti dawn is-sitwazzjonijiet ħafna drabi jippontaw lejn il-Pulizija u s-servizzi soċjali. Anke fil-MARAM għandek l-infrastruttura in place fejn għandek stakeholders differenti li qegħdin iġorru l-piż ta’ din id-diffikultà, sija jekk hija l-edukazzjoni kif ukoll jekk hija l-probation. Jiġifieri hemmhekk fejn għandek il-professjonisti kollha. Qisu kien qed ikun hemm medja ta’ 25 każ kull ġimagħtejn.

Statistika fuq Emerġenza u fuq primary health ikollna għax aħna għandna wkoll linja diretta b’email speċifiku bejn id-DV u t-Taqsima tal-Kura Primarja, li meta jiltaqgħu ma’ każijiet bħal dawn ikunu huma stess li dak il-ħin jirreferu l-każ direttament lilna.

IĊ-CHAIRPERSON: Forsi tkunu tistgħu tgħadduhielna flimkien mal-PDFs l-oħrajn. 

IS-SINJURA GRAZIELLA CASTILLO: Eżatt. U l-protokoll għax magħha għandna wkoll il-protokoll. 

IĊ-CHAIRPERSON: L-Emergency Barring Order tinħareġ mill-Qorti, speċjalment meta jkun hemm xi ħadd li jkun f’riskju fid-dar tiegħu. Din imbagħad inkunu nistgħu nistaqsuha lill-Maġistratura. Imma xi jkun l-irwol tagħkom meta l-Qorti toħroġ din it-tip ta’ ordni?

IS-SINJURA GRAZIELLA CASTILLO: Jekk ikun hemm ordni li se tasal għandna ovvjament se tkun speċifika x’inhu l-irwol tal-vittma, u allura hemmhekk is-social worker se tkun qed tissapportja lill-vittma. 

IĊ-CHAIRPERSON: Nirringrazzjakom ħafna tat-tweġibiet estensivi tagħkom u tal-ħin li ħadtu. Issa se nkun qiegħda nistieden lil Dr Clarissa Sammut Scerri mid-Dipartiment tat-Tfal u l-Istudji tal-Familja, fl-Università ta’ Malta biex tagħtina spjegazzjoni b’mod partikolari fuq id-danger assessment. 

IS-SUR ALFRED GRIXTI: Se ngħaddi lis-Segretarju tal-Kumitat il-lista tat-taħriġ li sar mill-2020 lil hawn u l-proċedura. Grazzi.

IĊ-CHAIRPERSON: Sur Grixti, grazzi ħafna. Dr Sammut Scerri, nitolbok tagħmel introduzzjoni qasira tiegħek innifsek u dwar il-background tiegħek. Xi żmien ilu jiena u Dr Sammut Scerri konna wkoll kollegi.   

DR CLARISSA SAMMUT SCERRI (Dipartiment tat-Tfal u l-Istudji tal-Familja, fl-Università ta’ Malta): Il-wara nofsinhar it-tajjeb. Jiena Senior Lecturer fid-Dipartiment tat-Tfal u l-Istudji tal-Familja fl-Università ta’ Malta. Bħala professjonista, jiena Psychologist u Family Therapist u l-area of expertise tiegħi hija l-vjolenza domestika, partikolarment kif il-vjolenza domestika taffettwa lit-tfal. Għandi kwalifika ta’ social worker, però qatt ma ħdimt bħala social worker. Fi żmieni, many moons ago, stajna nagħmlu psychology and social work. Ħdimt għal għaxar snin mal-Aġenzija Appoġġ qabel ma dħalt l-Università. Imbagħad ovvjament dħalt l-Università. Jiena riċerkatriċi, però parti mix-xogħol tiegħi jinvolvi li naħdem mal-istaff tal-perpetrators, jiġifieri l-vjolenza domestika bqajt immissha pjuttost mill-viċin. Kont parti mill-Kummissjoni għal erba’ snin u allura dan il-qasam nafu sew. Wara l-inkjesta li saret wara l-omiċidju ta’ Bernice Cassar ġejt mitluba sabiex nidħol ftit iktar fil-fond tad-DASH system, u jekk hemmx bżonn jinbidel xi ħaġa minnha. U min-naħa tar-riċerka biex nara x’qed tgħid ir-riċerka fuq din l-għodda. 

Issa se nispjega fil-qosor il-proċess ta’ kif saret id-deċiżjoni. Bażikament għamilt scoping review tal-literature, jiġifieri rajt il-letteratura li ġiet ippubblikata fuq id-DASH dak iż-żmien u fuq id-domestic violence risk assessment tools inġenerali. Il-mistoqsija tiegħi kienet fuq x’hemm ippubblikat hemm barra dwar dak li qed jintuża bħala risk assessment tool fejn għandha x’taqsam il-vjolenza, u liema huma dawk it-tools li jkunu addattati għall-kuntest tagħna. Kif iddiskutejna hawnhekk - sempliċement biex ngħid xi ħaġa żgħira fuq ir-risk assessment - ir-risk assessment huwa xi ħaġa kumplessa, huwa xi ħaġa li trid tiġi evalwata u magħmula kontinwament u mhux ta’ darba biss. Ovvjament irid jiġi ripetut għax ir-riskju jista’ jinbidel ta’ malajr. Inti suppost tuża empirically-validated risk assessment tools bħala parti minn comprehensive assessment. Mela din hija l-għodda. 

Hawnhekk issemma s-social work assessment. Inti ma tistax tagħmel risk assessment waħdu imma trid tarah f’kuntest wiesa’. Hemm risk assessments li jieħdu l-feedback tal-vittma mentri hemm risk assessments li jieħdu l-feedback tal-perpetrator dwar believes, behaviour u l-imġiba tagħhom. Saret Meta Analysis by Spencer and Stith, fejn jaraw ir-riċerka kollha u mbagħad jerġgħu jidħlu fil-fond ta’ liema riċerka hija valida biex tikkwotaha u ħarġu numru ta’ risk factors for intimate partner homicide by men on women. Mela jekk il-perpetrator għandu aċċess għal arma tan-nar, jekk il-perpetrator jew l-abuser diġà ipprova jifga lill-vittma, jekk għandek the perpetrator’s prior rape of the victim, jekk għandek the perprator’s prior use of threats against the victim with a weapon, the abuser’s use of controlling behaviour u the abuser’s threat to hurt the victim. Dawn huma kollha risk factors għal intimate partner homicide. 

X’irridu aħna fuq ir-risk assessment? Bażikament irridu risk assessment li jkollu b’mod tekniku good psychometric properties, fejn jekk inti għandek miżien se tużah biex tiżen l-affarijiet, inti tridu li jiżen tajjeb u jekk għandek xi ħaġa ta’ 2 kilos tridu jurik li huwa 2 kilos u mhux 2 metri. U jekk tiżen dawn iż-żewġ kilos illum u darb’oħra jrid jibqa’ juri li għandek 2 kilos. Ovvjament jien qed nitkellem fuq weighing scales hawnhekk imma jekk għandek risk assessment inti tipprova tgħolli l-probabilità li dan se jagħtik risk assessment accurate. Inti trid għodda li hija reliable, li hija consistent with which measurement procedures produce scores. Jekk jien nagħmel ir-risk assessment u l-Onor. Buttigieg jagħmel risk assessment suppost ma jvarjax ir-riżultat jekk aħna mħarrġa, u jekk qed nitkellmu fuq l-istess persuna. 

Irridu li l-għodda tkun valida, jiġifieri how well the instrument measures what it is intended to measure. Aħna rridu nkunu ċerti li fil-mistoqsijiet li se nistaqsu, nistaqsu dwar il-preżenza ta’ risk factors li jistgħu jgħollu r-riskju li persuna tiġi maqtula. Irridu li jkollha predictive validity. Jekk naqbdu persuna u nagħmlulha risk assessment dak b’kumbinazzjoni ġie għoli jew għax fil-verità qed jiġi għoli? Skużawni forsi qed inkun ftit teknika. Irridu għodda b’ċerta sensittività, fejn the probability of the risk being detected, so that for a victim who is likely to be killed by the partner is identified as such. Ma rridux xi ħaġa li tagħtina a positive score meta fil-fatt ir-riskju mhux qiegħed hemm. U bil-maqlub. Irridu xi ħaġa li għandha ċertu specificity, jiġifieri that the tool can correctly rule out all those cases where the victim will not be killed or can make sure that someone is not identified as high risk when they are not actually high risk. Ovvjament is-sensitivity u l-ispecificity need to balance each other. Hemm ċerta testijiet li wieħed jista’ jagħmel. 

Trid tkun statistician u tħares lejn dik li jgħidulha Receiver Operating Characteristics (ROC). Qed insemmiha biex jekk għal li jista’ jkun wieħed jagħżel li jaqra fuq ċerti testijiet se jsib affarijiet bħall-AUC u r-ROC. Bażikament jien flejt il-pubblikazzjonijiet li saru fuq danger assessment u fuq għodod oħra; id-DVRAG (Domestic Violence Risk Appraisal Guide; l-ODARA (Ontario Domestic Assault Risk Assessment), il-PCL-R (Hare Psychopathy Checklist – revised), is-SARA (Spousal Assault Risk Assessment Guide) u d-DVSR (Domestic Violence Supplementary Report). Ma rajtx biss dak li ġie ppublikat fuqhom imma rajt ukoll is-systematic reviews fuqhom; fejn inti ddur il-pubblikazzjonijiet kollha u tara x’ġie ppubblikat u tara li huma validi. Minn dawn l-għodod kollha l-ODARA u d-DA kienu l-għodod li ġew tested iktar frekwenti u li kellhom the highest predictive accuracy. 

Hawnhekk m’aħniex qed nitkellmu fuq xi ħaġa bin-numri jew fuq ix-xita għax lanqas ix-xita ma tista’ tbassar. Hawnhekk il-prediction hija medium. Hawnhekk qed nitkellmu li fir-risk assessment trid tiġbor kemm jista’ jkun informazzjoni u trid tikkollabora l-informazzjoni li għandek. Le, mhuwiex infallibbli, però skont x’hemm ippublikat s’issa, l-ODARA u d-DA huma l-iktar li kellhom predictive accuracy. 

IĊ-CHAIRPERSON: Forsi tispjega x’inhu predictive accuracy?

DR CLARISSA SAMMUT SCERRI: Jiġifieri jekk inti trid tikkalkula r-risk assessment ta’ xi ħadd li jiġi maqtul, dawk iż-żewġ assessment tools huma l-iktar li wrew li kienu accurate. Allura jien, fuq din il-bażi ddeċidejt li nirrakkomanda li nużaw id-DA. Għalfejn ma rrakkomandajtx l-ODARA? Dak iż-żmien ma rrakkomandajtx l-ODARA għax ir-risk assessors irid ikollhom aċċess għall-criminal history tal-perpetrator. U dak iż-żmien kont naf li r-risk assessors mhux neċessarjament ikollhom aċċess għall-criminal history tal-perpetrator. U bażikament morna għad-DA. 

Id-DA hija l-unika risk assessment tool specifically designed to predict letality, fuq kemm persuna għandha ċans li tiġi maqtula. It’s predictive power is greatest when predicting homicide, severe assault or attempting femicide. Dan ġie maħluq fl-Amerika by emergency health professionals. Ġie validated l-Amerika u l-Kanada imma jintuża wkoll u ġie validated f’postijiet oħra bħall-Ġermanja, l-Italja, l-Awstrija, il-Portugall u l-Iżvezja. X’jinvolvi t-test? Bażikament huwa ħafna victim centered. L-ewwel li jinvolvi huwa li r-risk assessors ikollhom kalendarju fuq medda ta’ sena, u meta tkun qiegħda titkellem u tgħid l-istorja tagħha, ir-risk assessors iniżżlu d-dati bejn wieħed u ieħor ta’ meta jkunu saru l-inċidenti. Ovvjament persuna li tkun għaddejja minn trawmiet mhux bilfors li se tiftakar kollox, u allura r-risk assessors Maltin iniżżlu pereżempju Santa Marija u festi pubbliċi oħrajn biex jgħinu lill-vittma tiftakar meta kienu seħħew l-inċidenti. 

Imbagħad flimkien, il-vittma u r-risk assessor jagħmlu klassifika tas-severità tal-inċidenti. U hemm ranking ukoll, jiġifieri jekk pereżempju l-vittma kellha korriment tat-tqala tagħha, jew jekk pereżempju kellha tbenġil jew spiċċat l-isptar. Hemmhekk ikun hemm ranking ta’ dawn l-inċidenti. U mbagħad wara jkun hemm mistoqsijiet dwar ir-risk factors li semmejtilkom aktar qabel. Id-DA jinvolvi 19-il risk factor li ġew validati l-Amerika. Tgħiduli għax mhux 20? Għax l-aħħar mistoqsija hija dwar jekk il-vittma qattx ħasbet li toqtol lilha nnifisha jew inkella jekk għaddewlhiex ħsibijiet simili. Għalkemm mhuwiex risk factor biex hi tiġi maqtula xorta jista’ ikun risk factor għax xorta waħda tista’ tmut. U bażikament joħorġu score. Kull mistoqsija m’għandhiex l-istess weight. Ċerti mistoqsijiet huma weighted aktar minn oħrajn u mbagħad joħroġ l-iscore. Bażikament jew variable danger, jew increased danger, jew severe danger jew extreme danger. Skont il-punti li ġġib meta jiġi high risk, kif spjegat is-Sinjura Ciantar, jiġi riferut għall-MARAM.

Biex jintuża d-DA, kif spjega s-Sur Grixti, iridu jiġu ċertifikati l-ewwel. Allura għamilna kuntatt mal-Professur Jacqueline Campbell, li ħarġet bih u mas-Sur Richard Bollard, u għamlulna t-taħriġ huma. Ġew mistiedna ammont ta’ professjonisti biex jingħataw dan it-taħriġ. Wara li għamlu t-taħriġ kellhom post-test min-naħa tad-DA, u jekk jgħaddu minn dan il-post-test, joħroġilhom ċertifikat. Jekk jagħmlu pereżempju l-iscoring għall-Qorti dan iċ-ċertifikat irid ikun attached mal-iscoring. Tgħiduli li dan huwa risk assessment li ġie fformulat l-Amerika, kif se jkun rilevanti għal Malta? Aħna bdejna riċerka biex ikollna validation process tat-tool hawn Malta, u li ġiet pilotata minn Diċembru sa Lulju 2024. Kien hemm ukoll round table discussion u training li mexxejtu jien fuq issues li bdew jiltaqgħu magħhom ir-risk assessors. 

Qlibna għad-DA f’Lulju 2024. Issa kważi spiċċajna l-validation tal-kontenut tal-mistoqsijiet. L-ewwel qlibna t-tool mill-Ingliż għall-Malti u mbagħad għamilna back translation tagħha biex naraw li t-translation ġiet tajba. Dan għamluh erba’ translators differenti biex niċċekkjaw li jkun hemm accuracy tiegħu. Back translation tfisser li mill-Malti nerġgħu naqilbuh għall-Ingliż biex naraw jekk l-Ingliż jikkorrispondix. Bqajna niltaqgħu ma’ Dr Campbell u mas-Sur Richard Ballard kull xahar biex inkomplu bil-proċess. Sadanittant għamilna kuntatt ma’ 40 vittma u ċċekkjajna ftit fuq il-Malti biex naraw jekk fehmux il-mistoqsijiet. U nista’ ngħid li kellna riżultat interessanti. Aħna ħsibna li t-translation kienet tajba ħafna imma kien hemm ċerti mistoqsijiet, madwar erbgħa, li ridna nagħmluhom b’Malti iktar jinftiehem. Pereżempju kien hemm min ma fehemx xi tfisser il-kelma “severità” u ridna nużaw minflok il-kliem “gravità” jew “frekwenza”. Dik hija l-ewwel fażi. 

Fit-tieni fażi bħalissa qegħdin naħdmu fuq id-disinn. Irridu niċċekkjaw din l-għodda fil-kuntest Malti biex naraw jekk tagħmilx dak li aħna rriduha li tagħmel u ċjoè kemm hija predicting repeat violence or near lethal violence. Fortunatament, jew sfortunatament, in-numri ta’ omiċidji huma żgħar, allura l-iktar viċin li stajna nagħmlu huwa repeat violence jew near lethal violence, fejn ikunu se jiġu maqtula imma fortunatament ma jinqatlux. Bażikament l-ewwel jiġi amministrat id-DA u mbagħad ftit xhur wara nerġgħu nagħmlu kuntatt mal-persuna mill-ġdid u nistaqsuha fuq repeat violence u near lethal violence. Din nisperaw li tkun tista’ tgħina biex nirranġaw il-cut off points li huma dawn li semmejtilkom u biex naraw jekk fil-fatt humiex preċiżi.

IĊ-CHAIRPERSON: Nirringrazzjak. Mistoqsijiet? L-Onor. Graziella Attard Previ.  

ONOR. GRAZIELLA ATTARD PREVI: Dr Sammut Scerri, nirringrazzjak. Min-naħa tiegħi għandi numru ta’ mistoqsijiet. Fil-bidu għidt li hemm ċerti fatturi li jiddeterminaw ir-riskju tal-persuna. Jekk mhux sejra żball kien hemm madwar sitta. Allura anke jekk waħda tkun preżenti din tiġi riflessa fl-iscore? Jekk tkun waħda biss li tkun the abuser’s use of controlling behaviour, dik tiġi riflessa fl-iscore li tingħata? Issemmiet ir-reliability; jiġifieri m’hemmx suġġettività? Jiġifieri kemm jista’ jkun l-assessur jevita xi forma ta’ interpretazzjoni? U allura titwarrab totalment is-subjectivity, u b’xi mod din l-għodda qiegħda tkun oġġettiva kemm jista’ jkun? Issemma wkoll li kien hemm għodda oħra li twarrbet minħabba li l-assessur jista’ ma jkollux aċċess għall-criminal record tal-perpetrator. Però din hija iktar effettiva li kieku l-assessur ikollu aċċess għal dan il-criminal record tal-perpetrator? Forsi diġà bdejna dan il-proċess u forsi jista’ jitwessa wkoll. 

Hemm forsi lok li naraw jekk dan huwiex iktar effettiv u li allura naraw kif nimplimentaw din it-tip ta’ għodda minflok l-oħra? Semmejt ukoll li wara li għamiltu t-taħriġ u għamiltu l-pilot project bejn Diċembru u Lulju 2022, għamiltu dik ir-round table discussion, u inti għidt ukoll li mexxejt xi issues li setgħu ltaqgħu magħhom ir-risk assessors. X’kienu dawn l-issues li qajmu r-risk assessors? Fl-aħħar nett, minbarra li hija importanti li jkun hemm din it-translation u li jkun hemm din l-assigurazzjoni li l-lingwa li qed tintuża hija bil-Malti u li qiegħda tiġi miftehma sewwa mill-vittmi, kien hemm xi fatturi oħra - minbarra l-lingwa - li ttieħdu inkonsiderazzjoni meta ġejt biex timplimenta din l-għodda? 

IĊ-CHAIRPERSON: L-Onor. Carmelo Abela.

ONOR. CARMELO ABELA: Dr Sammut Scerri, nirringrazzjak talli kont magħna fl-ewwel laqgħa u erġajt qiegħda magħna llum ukoll. Xtaqt nibda fuq l-issue tal-ODARA li għamlet aċċenn għaliha wkoll l-Onor. Attard Previ fil-mistoqsija tagħha. Inti għidt li d-differenza hi li jkun hemm aċċess għall-criminal history, però hemm realtajiet oħra għax jista’ ikollok aggressur li qatt ma kellu criminal history. U allura ma naħsibx li wieħed għandu jibbaża biss jew wisq fuq il-criminal history għax kif għedt jista’ jkollok persuna li ma ssiblu xejn fil-kondotta tiegħu imma mbagħad, f’daqqa waħda, jiġru affarijiet li jkunu ta’ barra minn hawn. Jien naħseb li wieħed irid isib bilanċ. 

Ġustament inti semmejt numru ta’ sistemi li ġew analizzati biex wieħed jipprova jsib l-aħjar sistema għall-kuntest Malti. Issa rigward il-kuntest Malti ma naħsibx li qed nitkellmu fuq suġġett li d-dinja kollha hija estranja għalih. Naħseb li l-persuna umana, jekk hux f’Malta, fl-Amerika, fl-Afganistan, eċċ., se tibqa’ l-persuna umana, u fil-mod ta’ kif tirreaġġixxi żgur hemm xebħ. Liema sistema hi l-aħjar il-Bambin biss jaf. Fl-analiżi tiegħek dħalt fuq il-fatt li l-persuna umana hija persuna umana kullimkien u  allura hemm affarijiet li huma simili li jiġru f’pajjiżi oħrajn u li fl-aħħar mill-aħħar jirriżultaw li jseħħu wkoll f’pajjiżna? Inti semmejt li l-ebda sistema mhi reliable 100% u li hija fool proof. Tagħtik indikazzjonijiet, mitt darba u elf, imma ma tistax tgħid li hija 100% fool proof. Kien parti mir-remit tiegħek li tqabbel ftit is-sistema li kienet tintuża qabel mas-sistema li se tiġi addottata? Ovvjament wieħed dejjem irid jibqa’ jistudjaha biex itejjibha, anke għall-kuntest lokali, imma naħseb li wieħed jista’ jgħid li kull sistema se tagħtik riżultat u indikazzjoni pjuttost ċara. Dan irriżulta minn dak li kont qed tagħmel inti? 

Rigward it-taħriġ li inti tajt, kemm inti sodisfatta bih, kif ukoll bl-impenn ta’ min irċieva t-taħriġ? Inti kuntenta li sar taħriġ, għallinqas inizjalment, adegwat fuq is-sistema? Nifhem li dan huwa an ongoing process u mhux ta’ darba biss. Anke min tkellem qablek deher li huwa miftuħ sabiex ikompli dan it-taħriġ. It is an ongoing process anke għax ikun hemm nies ġodda imma naħseb anke dak li jingħata t-taħriġ, every now and then huwa meħtieġ li jerġa’ jingħata t-taħriġ. Kemm inti kuntenta b’min irċieva dan it-taħriġ s’issa? Barra minn hekk, ma nafx jekk dħaltx jew le fil-proċessi infushom. Lil hinn minn liema sistema wieħed juża, anke pajjiżi oħrajn, x’jagħmlu meta jkollhom dan ir-riżultat minn dan il-proċess? L-azzjoni li tittieħed, tara xebh ma’ dak li jittieħed hawn Malta, jew inkella hemm sistemi differenti li jintużaw? Din il-mistoqsija mhijiex miftuħa biss għall-pajjiżi li forsi jaqgħu taħt l-Istanbul Convention, eċċ, imma jista’ jkollok ukoll realtajiet oħra li ġejjin minn mentalitajiet differenti. Dħalt fiha din? Anke mill-esperjenza tiegħek, tara li hemm xebħ jew le f’dawn l-aspetti?

IĊ-CHAIRPERSON: Grazzi. L-Onor. Paula Mifsud Bonnici.

ONOR. PAULA MIFSUD BONNICI: Nirringrazzjak. Ftit mistoqsijiet min-naħa tiegħi, anke biex nifhem iktar dan is-suġġett. Tista’ tgħidilna x’inhi d-differenza bejn id-DASH u d-DA? Jirrigwardaw dawk ir-risk factors li hemm hemmhekk? X’differenza hemm bejn it-tnejn? Inti semmejt li ngħata t-taħriġ. Min ikun qed jidħol ġdid, u allura ma ngħatax dak it-taħriġ, min qiegħed jagħtih dak it-taħriġ? Slide 10 titkellem fuq the classification of risks; allura minn 0 sa 7, minn 8 sa 13, minn 14 sa 17, u minn 18 onwards. Inti għidt imbagħad li skont ir-riskju jmur il-MARAM. Fejn irid ikun dak ir-riskju? F’liema tabella trid tiġi biex tmur għand il-MARAM?

IĊ-CHAIRPERSON: L-Onor. Graziella Galea.

ONOR. GRAZIELLA GALEA: Wieħed mill-kummenti kien dwar dak iż-żmien meta ntagħżel id-DA ma kienx hemm aċċess mir-risk assessor għall-criminal record tal-perpetrator. Illum is-sitwazzjoni għada l-istess? Jew illum ir-risk assessor għandu aċċess għall-criminal records ta’ dak il-perpetrator? Jekk le, hemm xi ħsieb li jkun hemm dan l-aċċess? Hekk kif anke iktar kmieni smajna li hemm komunikazzjoni kontinwa bejn id-diversi entitajiet.

IĊ-CHAIRPERSON: Grazzi. L-Onor. Albert Buttigieg.

ONOR. ALBERT BUTTIGIEG: Iktar milli mistoqsijiet xtaqt nagħmel xi osservazzjonijiet. L-ewwel nett nirringrazzjak Dr Sammut Scerri. Fl-islide fejn urejt ir-risk factors hemmhekk joħroġ min huma l-persuni li huma at risk. Issa jien tkellimt fuq il-prevenzjoni. Għandna primary u secondary prevention. Is-secondary prevention huwa fejn inti tindirizza dawk li huma at risk, il-core group. Kważi kważi, b’dik il-lista aħna kważi nistgħu nidentifikaw min huwa f’riskju u allura noffru l-prevenzjoni meħtieġa ħalli nnaqqsu l-possibilitajiet. Pereżempju, innaqqsu ċ-ċans li perpetrator ikollu aċċess għall-armi. Irridu nistaqsu ċerta mistoqsijiet; huwa faċli li jkollok arma fil-pajjiż? X’inhi l-aċċessibilità biex ikollok arma? Qed ikunu infurzati l-liġijiet dwar min suppost ikollu arma? Reċentament kellna każ li m’għandux x’jaqsam mad-DV imma hija storja ta’ saħħa mentali, fejn spiċċat inqatlet persuna oħra. Il-fatt li għandna aċċessibilità għall-armi, nistgħu naraw kif  nikkontrollawha din u l-armi li jkunu liċenzjati u jkun hemm infurzar? B’hekk innaqqsu wieħed mir-risk factors. F’dik l-islide qed nosserva li hemmhekk nistgħu nidentifikaw min huwa at risk u allura nagħmlu s-second prevention.

ONOR. CARMELO ABELA: Jekk jippermettili l-Onor. Buttigieg nixtieq nagħmel kumment fuq l-armi. Naħseb li bħala pajjiż aħna għandna waħda mil-liġijiet l-iktar stretti. Veru li jista’ ikollok każ imma l-liġi tagħna żgur li mhijiex bħal-liġi Amerikana, fejn huwa dritt fil-kostituzzjoni li inti jkollok arma. Dak li huwa tajjeb - naf li kien hemm pajjiżi oħra li kkuppjaw il-liġi tagħna - u qed nitkellem ukoll minn esperjenza ministerjali li kelli fil-passat fuq dan is-suġġett, għandna ngħidu li huwa tajjeb. Il-liġi tagħna hija liġi tajba u qiegħda titħaddem b’mod sodisfaċenti. Però jista’ jkollok dawn il-possibilitajiet li tajjeb li nsemmuhom ukoll. Iva, ikollok każijiet imma ma rridux nagħtu l-impressjoni li kollox ... (Interruzzjonijiet) 

Għandna dan l-assessment. Kull każ huwa differenti, kif ilna ngħidu anke tul il-laqgħa tal-lum u fl-ewwel laqgħa li għamilna. F’każ li jkun hemm mistoqsija li l-assessor li qed jagħmel dak ir-risk assessment iħoss li għandu jagħmilha imma mhijiex parti minn dawn li għandna hawnhekk, xorta jista’ jagħmilha? X’irid jagħmel is-social worker f’dak il-mument? Jagħmilha wkoll in addition to those questions? Biex jadatta għal kull każ li jkollu quddiemu huwa possibbli li ssir mistoqsija oħra, anke jekk mhijiex fl-assessment li inti ġustament semmejt u li ġie aġġustat għall-bżonnijiet lokali?

IĊ-CHAIRPERSON: Ġaladarba ftaħtli d-diskussjoni, se nkompli nistaqsi fuq hekk. Tiftakar kemm huwa l-predictive validity? 

DR CLARISSA SAMMUT SCERRI: Ma niftakarx.

IĊ-CHAIRPERSON: Importanti li niċċarawha din, li m’hawn l-ebda strument li huwa perfett. Almenu mill-background tiegħi ta’ psikologa, meta tagħmel intervista u tistaqsi lil xi ħadd biex jidħol għax-xogħol, meta intervista tkun strutturata kulma hija 30% korretta li inti se tagħżel persuna li hija tajba għal dak ix-xogħol. Kull strument li għandna għandu din il-ħaġa li wieħed irid jirrikonoxxi. All things being constant and all things being perfect, jekk ikollok l-aħjar risk assessment, l-aħjar ambjent, mingħajr stress, mingħajr ir-risk assessor li jkun stressjat anke minħabba l-ammont ta’ xogħol li jkun hemm, kemm nistgħu nkunu rasna mistrieħa li dan ir-risk assessment qed jagħtina predictive validity li nistgħu nserrħu rasna minnu? 

DR CLARISSA SAMMUT SCERRI: Nibda mill-iktar mistoqsija forsi faċli u se nwieġeb lilek Onor. Buttigieg. Din hija xi ħaġa għal qalbi ħafna. L-Għaqda Dinjija tas-Saħħa għandna seba’ evidence based strategies for the prevention of violence. Ix-xewqa tiegħi hi li hawn Malta jkun hemm xi ħadd who champions these strategies, li diġà għandna sa ċertu punt, però naħseb li għandna bżonn li jkun hemm champion għalihom. Ma nafx jekk jistax il-Kumitat jidħol fihom. Ir-riċerka diġà uriet li tnaqqas il-vjolenza. Issa se nsemmi x’inhuma l-istrateġiji. 

Waħda minnhom hija l-law implementation and enforcement, jiġifieri rigward issues ta’ aċċess għall-armi, eċċ. L-oħra hija l-issue ta’ norms and values li l-Kummissarju Laviera żgur se titkellem fuqha għax hi xi ħaġa għal qalbha ħafna. U hawn qed nitkellmu fuq li jkollna a safe environment mill-armi u mill-pestiċidi. Għaliex pestiċidi? Il-WHO ovvjament raw id-dinja kollha, u f’pajjiżi ġol-Kontinent Afrikan, il-pestiċida jintuża wkoll bħala arma. Hawn Malta s’issa le. Għandna strateġija fuq parents and caregivers’ support, income and economic strenghtening, response and support services and education and life skills. Fl-2021 jien kont għadni fil-Kummissjoni u niftakar li konna għamilna pilot study fuq dan il-life skills programme bbażat fuq domestice violence. Sfortunatament kien fi żmien il-Covid-19 u meta ppruvajna naraw l-effettività tiegħu ma kienx hemm differenza kbira mill-PSCD lessons. 

Però inħoss li l-PSCD lessons - għax hemm education and life skills - jistgħu jkunu diġà mod importanti ħafna dwar kif nattakkaw il-vjolenza domestika meta jkunu għadhom żgħar. Mhux biss imma l-pilot study għamilnieh għall-Fourth Formers u l-PSCD teachers qalulna li jridu jibdewh minn kmieni aktar. Jiġifieri l-vjolenza domestika hija kumplessa ħafna u kważi kważi diġà jkun tard li noffru dan l-istudju lill-Fourth Formers imma rridu nibdew mill-Primarja. Jiena naħseb li għandna bżonn nidħlu fil-fond f’dawn is-7 evidence based strategies. Out of my own intiative jiena nattendi l-laqgħat li jsiru online min-naħa tal-WHO, u hemm pakkett għal kull strateġija. Għandek pajjiżi oħra li jimplimentaw l-istrateġiji. U naħseb aħna għandna ftit minnhom but I think we need to look into it more holistically.  

Fuq il-tools tal-ODARA u d-DA jiena konvinta li d-DA huwa l-aħjar għodda li għandna skont dak li kien ippubblikat s’issa. Issa jekk jiġri xi ħaġa oħra u jkollna iktar informazzjoni ... Imma jien b’kunfidenza ħassejt li għamilt ix-xogħol li ġejt imqabbda nagħmel b’responsabiltà kbira u għax ħassejt li dan huwa l-mod ta’ kif jien se nagħti l-kontribut tiegħi lejn dawn in-nisa u t-tfal. Inħoss li bħalissa d-DA huwa l-aħjar għodda biex ikollna idea tal-lethality tal-persuna. L-ODARA xorta qed jintuża għax id-DA ġie validat fuq nisa vittmi. Issa għaliex qed jintuża l-ODARA u kif qed jintuża? Għaliex mhumiex biss in-nisa li jkunu vittmi imma hemm ukoll l-irġiel. Hemm ukoll irġiel li jkunu f’relazzjoni ma’ irġiel oħra li jispiċċaw vittmi. Allura tkellimna mal-pulizija, u peress li hemm din il-komunikazzjoni bejn il-pulizija u r-risk assessors, huma raw li mhuwiex impossibbli li jgħaddu l-criminal history tal-perpetrator. U allura ċ-ċirkostanzi fejn id-DA ma ġiex validat fuq dan it-tip ta’ vittma, qed nużaw l-ODARA għax l-ODARA tiffoka fuq il-perpetrator. U niċċekkjaw u nqabblu għax iktar ma jkollna informazzjoni aktar aħjar. 

Onor. Abela, inti staqsejtni jekk hijiex liable li tneħħi s-suġġettività. Iva, jekk il-persuni jistaqsu l-mistoqsijiet jew jaraw il-persuna x’inhi tgħid, u l-persuna bażikament tifhem il-mistoqsija, u r-risk assessor jifhem il-mistoqsija, inti qed tneħħi mis-suġġettività. Pereżempju, waħda mir-raġunijiet għalfejn jien ma rrakkomandajtx li d-DASH ikompli hija għax kien hemm studji li juru li l-kliem fid-DASH kienu qegħdin jiġu misinterpreted minn studji tal-pulizija li saru fl-Ingilterra. Apparti minn hekk saru studji wkoll fuq il-validità u d-DASH qatt ma ġie validated, anke fl-Ingilterra. U allura ħassejt li jekk aħna għandna nagħżlu bejn id-DASH u d-DA, jekk id-DA wera li ġie validat f’postijiet differenti, allura jien immur għal dak li ġie validated. Apparti minn hekk, meta għamlu iktar studji fuqu, ir-risk factors tad-DASH ma kenux kollha daqshekk accurate u allura ħassejt li dawn huma kumplikazzjonijiet li m’għandniex għalfejn noqogħdu nidħlu fihom. U jekk se nbiddlu mmorru għal dak l-aħjar li għandna s’issa.  

L-Onor. Abela staqsieni fuq it-taħriġ li tajt jien. It-taħriġ li tajt kien aktar fuq issues li ħarġu milli minn kif ikun hemm interpretation tal-mistoqsijiet. Jekk iniex kuntenta bih naħseb li għandna bżonn inkomplu għax dawn qegħdin jidħlu fl-għodda.  U jekk iniex kuntenta bl-impenn li nista’ ngħid hu li kumbinazzjoni llum kelli radio programme u staqsewni jekk iniex kunfidenti fuq ir-risk assessment. U jien għedtilhom li kieku għandi xi ħadd mill-familja tiegħi li qiegħed f’sitwazzjoni ta’ domestic violence żgur li ngħidilhom sabiex imorru jagħmlu rapport u jkunu żguri li jagħmlu r-risk assessment. B’hekk naħseb li weġibtek.   

ONOR. CARMELO ABELA: Tfisser li kunfidenti wkoll f’min qiegħed jagħmel ir-risk assessment.

DR CLARISSA SAMMUT SCERRI: Iva, għandhom ħafna impenn. Hawnhekk se nsemmi xi ħaġa li forsi se tinstema’ daqsxejn ħarxa imma naħseb kieku mhux se npoġġi l-professjonalità tiegħi f’riskju. Jiena ilni f’dan il-qasam dan iż-żmien kollu, jiġifieri żgur li mhux se naħdem ma’ nies li mhumiex professjonali. Jien kuntenta bl-impenn tagħhom u ta’ kuljum ikolli kuntatt magħhom, tant li ġieli biex niċċajta ngħidilhom li jiena kważi fulltime magħhom u mhux mal-Università għax il-ħin kollu jinqalgħu l-affarijiet u niċċekkjaw u nitkellmu and it’s a steep learning curve.   

Ma naħsibx li l-ODARA huwa iktar effettiv mid-DA, però jagħmlu xogħlijiet differenti, jiġifieri l-ODARA jiċċekkja kemm hemm ċans li l-perpetrator jerġa’ jagħmel assault mentri d-DA jara kemm qiegħda fil-periklu l-vittma. Kien hemm issues dwar il-lingwa u kien hemm issues dwar il-proċedura. Ħalli nispjega. Waħda mill-mistoqsijiet fid-DA hija “Has he avoided being arrested for domestic violence?” U aħna qlibnieha għall-Malti u għedna “Evita milli jiġi arrestat fuq vjolenza domestika?”. Ħafna min-nies ma fehmuhiex il-mistoqsija għax f’kuntest Amerikan jiġu arrestati mill-ewwel mentri f’kuntest Malti l-arrest mhux neċessarjament li jsir mill-ewwel. Allura dik probabbli se nbiddluha. Irridu niċċekkjaw ma’ Dr Campbell u ma’ Richard Bollard biex naraw nistgħux nagħmluha hekk “Evita li jiġi arrestat jew li inti tagħmel rapport?”.

ONOR. CARMELO ABELA: Ovvjament qed nitkellmu fuq sistemi li huma differenti ħafna minn xulxin.   

DR CLARISSA SAMMUT SCERRI: Fil-fatt inti staqsejtni fuq il-proċessi għax qishom differenti minn xulxin. Il-maġġor parti tal-pajjiżi r-risk assessments jagħmluhom il-pulizija u mhux is-social welfare professionals. Il-maġġoranza jmorru on site jagħmlu r-risk assessment. Pereżempju, l-ODARA jew id-DA mbagħad ikollhom speċi ta’ team flimkien. Jiġifieri qisu dik li kien hemm differenti inġenerali. Imma fl-istess ħin għandna sitwazzjonijiet simili to the point li aħna qed nikkomunikaw mal-Amerikani u l-Amerikani qed jifhmuna. U mhux qed nitkellmu fuq affarijiet ta’ barra minn hawn.  

IĊ-CHAIRPERSON: Staqsa wkoll fuq jekk assessor jistax iżid mistoqsijiet oħra. 

DR CLARISSA SAMMUT SCERRI: L-assessment irid isir f’kuntest ta’ interview, jiġifieri mhux jien nistaqsik mistoqsija u inti tirrispondi. Issa jekk mistoqsija ma fhimthiex tista’ terġa’ tistaqsi, u jekk hemm xi affarijiet li forsi qed tħoss li l-persuna xorta qiegħda f’riskju avolja d-DA ġie baxx, tista’ tistaqsi u tagħmel additional notes. Ma ninsewx li din hija għodda u li mbagħad il-professjonist irid juża moħħu kif kien jgħid il-Professur Paul Galea u ċjoè usare i testi ma la testa. Dik importanti wkoll.

Naħseb li kelli xi mistoqsijiet oħrajn.

ONOR. GRAZIELLA ATTARD PREVI: L-issues li qajmu r-risk assessors meta għamiltu ...

DR CLARISSA SAMMUT SCERRI: Iktar fuq meta qed ngħidu ċerti mistoqsijiet x’irridu nfissru eżattament. Dorna bil-manual u dħalna iktar fil-fond fuq x’qed nifhmu b’ċerti mistoqsijiet. Ovvjament jien disponibbli u kif il-manager tgħidli li għandna bżonn nerġgħu nagħmlu t-training jew għandna bżonn nerġgħu nitkellmu jew din ma tidhirx li hija ċara ... Aħna għandna d-design tat-tieni parti, jiġifieri fuq dawn ir-risk factors għandna risk factors oħrajn fil-kuntest Malti u wisq probabli dawn se joħorġu fid-design tat-tieni wieħed u jista’ ikun li l-mistoqsijiet fid-DA. Ma nafx weġibtx kollox.

IĊ-CHAIRPERSON:  L-Onor. Carmelo Abela.

ONOR. CARMELO ABELA: Xtaqt nistaqsik xi ħaġa proprju fuq dak li għedt inti. Fil-fatt inti għedt li d-DASH qatt ma kien validat. Issa d-DASH kienet għodda li tintuża wkoll fir-Renju Unit, jiġifieri ma kienx hemm studjużi jew professuri li ħarsu lejn sistemi oħra? U lil hinn mill-validation jew le, ir-risk assessments li saru permezz tad-DASH ifisser li dawn għandhom jintremew jew ma jagħtux kashom? Jew xorta jwassluk - minkejja li ma kienx hemm validation - għar-riżultat li jindikalek sew jekk xi ħaġa hijiex ta’ periklu jew le?  

DR CLARISSA SAMMUT SCERRI: Il-fatt li ma kienx hemm validation, għalkemm jekk se tagħmel xi ħaġa trid tagħmilha sew, jiena bħala psychologist nuża assessment tools oħrajn, mhux f’risk assessments imma f’affarijiet oħrajn. Issa ma jfissirx li jiġu kollha validati imma inti tagħmilhom u r-riżultat joħroġ with caution u billi żżomm f’moħħok li dan ma ġiex ittestjat fuq il-popolazzjoni Maltija. Allura suppost jekk tkun etika, anke jekk tagħmel personality assessment, mhux kemm tuża dik it-tool imma tuża l-interview. Jien naħseb li jekk aħna se naqilbu se mmorru għall-aħjar.

ONOR. CARMELO ABELA: Bla dubju, imma l-punt hu li issa se naqilbu mid-DASH għad-DA, u qiegħed isir il-proċess tal-qlib, eċċ., u hemm it-taħriġ u it has to be ongoing training kif qed naqblu li jsir, eċċ, eċċ. Però fil-passat kien jintuża d-DASH biss? 

DR CLARISSA SAMMUT SCERRI: Id-DASH u s-social work assessment ukoll.

ONOR. CARMELO ABELA: Imma l-fatt li ma kienx validat ma jfissirx li d-DASH ma jagħtikx riżultat jew indikazzjonijiet li huma qrib ħafna ...

DR CLARISSA SAMMUT SCERRI: M’intix se tinjorahom għax hemm risk factors li huma simili ta’ xulxin. Ħafna minnhom qegħdin fid-DASH.

IĊ-CHAIRPERSON: L-Onor. Buttigieg.

ONOR. ALBERT BUTTIGIEG: L-assessment tool li qed titkellem fuqu, jiġifieri d-DA, qiegħed jagħmel referenza għall-vjolenza domestika bejn raġel u mara imma joqgħod ukoll f’sitwazzjonijiet oħrajn bħal pereżempju vjolenza bejn persuni tal-istess sess, bejn tfal u ġenituri jew bejn neputijiet u nanniet? Nafu li għandna sitwazzjonijiet ta’ neputijiet li jagħmlu vjolenza domestika fuq in-nanniet tagħhom. Allura din l-għodda tgħodd għall-ġeneri kollha?

DR CLARISSA SAMMUT SCERRI: S’issa d-DA nużawh b’kunfidenza fejn hemm nisa vittmi u rġiel perpetrators. Hemm studji żgħar li saru fuq nisa f’relazzjoni ma’ persuni tal-istess sess u fuq nies li kienu emigranti l-Amerika. Jien it-tama tiegħi hi li meta nagħmlu t-tieni validation inkunu nistgħu nwessgħu ftit għall-popolazzjoni Maltija wkoll.   Issa fuq child to parent violence ma tistax tintuża u qegħdin infittxu x’nistgħu nużaw.  Fil-fatt irridu nkunu ftit kawti hemmhekk għax bħala fenomenu mhuwiex l-istess bħall-intimate partner violence. U se nispjega għaliex. Jiena nagħmel supervision ukoll fil-unit fejn jagħtu servizz liċ-child to parent violence, u naraw firxa differenti ta’ każijiet, b’dinamiċi differenti u se nispjega.   

Għandek tfal li jkunu għexu f’ambjent ta’ domestic violence u mbagħad ikollhom diffikultà biex jirregolaw l-emozzjonijiet tagħhom, ikollhom ċerta rabja u jispiċċaw isawtu lil ommhom. Dak huwa l-iktar fenomenu li jixbaħ lid-domestic violence.   Imbagħad għandek żgħażagħ li jkunu vittmi tad-droga u jsawtu lill-ġenituri tagħhom biex jieħdu l-flus. Dak huwa fenomenu differenti u anke l-intervention tkun differenti. Imbagħad qed naraw sitwazzjonijiet fejn għandna tfal jew żgħażagħ li jista’ jkun li għandhom diżabilità fiżika jew learning disability u l-ġenituri tagħhom għandhom diffikultajiet biex jgħinuhom jirregolaw l-emozzjonijiet tagħhom. Dak huwa fenomenu differenti u mhuwiex power and control. Min-naħa tagħna qegħdin nevalwaw il-każijiet u qegħdin naraw liema huma s-servizzi li jistgħu jingħataw f’dawn il-każijiet. Pereżempju hemmhekk hemm bżonn li jidħol iċ-Child and Youth Mental Health Services bl-input tal-psikjatra, li huwa differenti minn dawk li jużaw id-droga.   

IĊ-CHAIRPERSON: L-Onor. Paula Mifsud Bonnici.

ONOR. PAULA MIFSUD BONNICI: Dawn ir-risk factors jirrigwardaw kif għedt tajjeb ħafna l-intimate partner homicide by men on women. Issa ovvjament id-domestic violence mhuwiex biss li jkollok omiċidju u allaħares kien hekk! Jista’ jkollok psychological violence. Issa jekk ikollok biss psychological violence u allura la jkollok rape, la jkollok xi ħadd li għandu aċċess għal xi arma, u lanqas ikollok xi ħadd li b’xi mod weġġa’ lill-mara tiegħu, f’dak il-każ mhux qed nara x’jistgħu jkunu r-risk factors. Qiegħda nifhem li hawnhekk id-danger huwa zero.

DR CLARISSA SAMMUT SCERRI: Le, mhux id-danger huwa zero ...

ONOR. PAULA MIFSUD BONNICI: Nagħtu każ li jien għandi persuna li qed tbati minn psychological violence kontinwa imma l-perpetrator m’għandux arma, qatt ma pprova jifgaha u qatt ma wettaq rape fuqha. Hemmhekk id-danger se jkun zero.

DR CLARISSA SAMMUT SCERRI: Kif għedt inti dawk huma risk factors for intimate partner homicide by men on women ... Il-maġġoranza tar-riċerka qiegħda fuq vjolenza fuq mara. Issa hemm studji żgħar fuq vjolenza bejn irġiel u irġiel imma r-riċerka fejn għandu x’jaqsmu mal-LGBTIQ hija batuta għax in-numri huma żgħar. Ftit ilu għamilna kuntatt - la naf l-Ingilterra u lanqas l-Amerka imma tatna l-contact details Dr Campbell - u qegħdin fil-proċess biex forsi jagħmlu tool li tirrikonoxxi dawn l-affarijiet.  Però r-risk factors jeżistu.

ONOR. PAULA MIFSUD BONNICI: Ir-risk assessment li jsir, jiġifieri l-mistoqsijiet li jsiru jkunu qishom stabbiliti u jvarjaw skont il-każ li jkollok quddiemek? Aħna tlabna wkoll għal kopja tagħhom. Jekk jien għandi persuna li qiegħda tibża’ ...  

DR CLARISSA SAMMUT SCERRI: Nitlobkom biex jekk ikollkom kopja tal-mistoqsijiet ma tiġix ippubblikata għax jekk tiġi f’idejn l-avukati dawn jispiċċaw coaching people how to answer! U hemmhekk ir-risk assessment ma jibqax validu.    

ONOR. PAULA MIFSUD BONNICI: Jien irrid inkun ċerta - aktar milli nara l-form per se - li jekk għandek persuna li qiegħda tallega li qed ikollha domestic violence fuqha għax il-partner jew l-eks partner tagħha tant qed jagħmlilha pressjoni fuqha li qed jaffettwaha psikoloġikament, dik ukoll titqies bħala domestic violence.  

DR CLARISSA SAMMUT SCERRI: Fil-fatt ikopruhom dawn il-mistoqsijiet. Dawk huma r-risk factors imma jien ma esibixxejtx id-DA hemmhekk. Issa pereżempju is he violently and constantly jealous of you? Does he try to control most of all your daily activities? Jiġifieri jekk qed issir xi forma ta’ haressment dawn se jinqabdu. Forsi ma jiġix għoli inkwantu li din tista’ tinqatel imma nemmen li jekk il-persuna tkun qiegħda f’riskju li tinqatel, dawn probabbli se joħorġu. Issa kif għedt forsi fir-risk assessment l-ewwel wieħed ma jiġux maqbuda għax ma jiġix severe r-riżultat imma mbagħad il-vittma tibqa’ tgħid li qiegħda tibża’ u hemmhekk imbagħad sta għar-risk assessors u għall-pulizija li jitkellmu u jaraw x’jistgħu jagħmlu.   

ONOR. CARMELO ABELA: Fil-fatt fuq dan li qed tgħid inti, dawn iż-żewġ mistoqsijiet jistgħu jkunu wkoll frott l-imħabba ... (Interruzzjonijiet) Agħtuni ċans nispiċċa l-argument. Jekk teħodhom waħedhom biss - issa mhux qed niġġustifika li jkun over controlling, eċċ. - jistgħu ma jagħtukx l-istampa kollha u għalhekk hemm il-mistoqsijiet l-oħrajn. Imma mhux niġġustifika li raġel f’dan il-każ għax jgħid li jħobb ħafna lill-mara jew lill-partner tiegħu, allura jikkontrolla kull pass li tagħmel, eċċ. Imma huma sintomi li jekk ikunu hemm, flimkien ma’ mistoqsijiet oħrajn u ma’ azzjonijiet oħrajn, jistgħu juru li jista’ ikun hemm ... 

DR CLARISSA SAMMUT SCERRI: Fil-fatt il-mistoqsija tispeċifika għax qed tistaqsi does he tell who you can be friends with? When you can see your family? How much money you can use? Or when you can take the car? For instance does he tell you that if he can’t have you no one can? Ma naħsibx li dik se tgħidilha mħabba! Fl-istudji tagħhom dawn dejjem ħarġu bħala risk factors. Għalhekk huwa importanti li nagħmlu l-istess proċess hawnhekk.

ONOR. GRAZIELLA ATTARD PREVI: Allura din tvarja mid-DASH? Jiġifieri d-DASH kien jidħol f’din il-profondità?

DR CLARISSA SAMMUT SCERRI: Emminni ma niftakarx eżatt għax m’għandix kopja tiegħu quddiemi. Naf li hemm ċerti mistoqsijiet li huma l-istess, imma naf li ċerti mistoqsijiet ma kinux fid-DASH. Imma ma nafx liema u xiex.

IĊ-CHAIRPERSON: Grazzi ħafna Dr Sammut Scerri. Issa nistieden lis-Sinjura Renee Laiviera sabiex tagħtina l-preżentazzjoni tagħha.  

IS-SINJURA RENEE LAIVIERA (Kummissarju Nazzjonali għall-Promozzjoni tal-Ugwaljanza): L-ewwel nett ħadt pjaċir ħafna nisma’ s-session tal-ġimgħa li għaddiet u jien ilni attiva f’dan il-qasam. Fil-bidu nett ma tantx kellna nisa li kienu jitkellmu fuq vjolenza domestika u kien suġġett li jinxteħet taħt it-tapit. Niftakar l-ewwel darba li għamilna seminar fuq il-vjolenza domestika kien fl-2000, fejn dakinhar kellna membru tal-ġudikatura għoli li qam jirrabja jgħidilna li m’għandniex dritt nidħlu fil-kamra tas-sodda tal-miżżewġin! U dan għax konna qed nitolbu biex titneħħa l-kwerela. Dik kienet l-ewwel move li konna qegħdin nagħmlu. Jien kont involuta wkoll fl-ewwel White Paper li ħarġet fuq il-vjolenza domestika, però illum l-irwol tiegħi huwa iktar miftuħ għax illum għandi x’naqsam mal-promozzjoni tal-ugwaljanza.  

Aħna smajna l-kliem “power and control”, “mysogeny”, u anke l-Kummissarju Gafà fil-press qal li hemm il-maċiżmu fil-Korp tal-Pulizija. Illum qed naraw x’qed nagħmlu biex insolvu l-problemi li għandna llum. Però l-problemi li għandna llum ma nħolqux illum. Kemm il-Konvenzjoni tal-Ġnus Magħquda dwar l-eliminazzjoni ta’ kull forma ta’ diskriminazzjoni kontra n-nisa tiddikjara biċ-ċar li l-vjolenza kontra n-nisa mhijiex biss forma ta’ diskrminazzjoni imma hija wkoll ikkawżata mill-iżbilanċ ta’ poter bejn in-nisa u l-irġiel fis-soċjetà inġenerali, mhux f’Malta biss. U aħna qed narawha l-ħin kollu din. Parti minn xogħli hu li niġbed l-attenzjoni fuq fejn hemm din in-nuqqas ta’ ugwaljanza.  

Barra minn hekk il-Konvenzjoni ta’ Istanbul, li damet tinħema għal snin twal, qiegħda tirrikonoxxi wkoll li l-vjolenza fuq in-nisa hija manifestazzjoni ta’ relazzjonijiet inugwali tal-poter bejn in-nisa u l-irġiel fis-soċjetà. Jiġifieri minn hemm irridu nitilqu. U għalhekk qed nitkellmu fuq poter u kontroll, u għalhekk qed nitkellmu fuq il-maċiżmu, u għalhekk qed nitkellmu fuq il-mysogeny. Kollox minn hemm ġej. Issa m’iniex qiegħda ngħid li l-irġiel Maltin kollha hekk. Allaħares! Imma għandna element qawwi fis-soċjetà tagħna li huwa hekk u b’hekk li qegħdin naraw ir-riżultat li qed naraw. 

Aħna wkoll nipparteċipaw fir-rapport tal-GREVIO, li jindika li l-inugwaljanza abbażi tal-ġeneru u l-attitudnijiet patrijarkali għadhom evidenti ferm f’Malta. Għaldaqstant il-GREVIO jissuġġerixxi li hemm bżonn li l-applikazzjoni tal-perspettiva tal-ġeneru, il-gender mainstreaming, fil-qasam tal-vjolenza domestika tissaħħaħ. Jien ma ngħidx fil-qasam tal-vjolenza domestika biss imma fis-soċjetà tagħna inġenerali. U allura jissuġġerixxi wkoll aktar kampanji ta’ għarfien mal-pubbliku dwar il-manifestazzjonijiet differenti ta’ vjolenza fuq in-nisa. U dan qed isir.  

Aħna xogħolna hu li dejjem naħdmu kontra d-diskriminazzjoni u naħdmu favur l-ugwaljanza. Fil-fatt nagħtu ħafna taħriġ lil gruppi differenti fis-soċjetà imma aħna limitati. L-iktar xokk li ħadna kien – għax kienet l-ewwel darba – meta kien hemm l-issue tal-omiċidju ta’ Paulina Dembska. Qiegħda ngħid omiċidju għax dak iż-żmien hekk kien meqjus għax il-liġi kienet għadha ma nbidlitx. Allura l-każ ta’ Dembska fl-2022 kien għadu meqjus bħala omiċidju. Il-miżoġenija li kien hemm online kienet xi ħaġa tal-għaġeb u allura għedna li għandna bżonn naraw x’se nagħmlu. Dak iż-żmien għamilna forum online bejn l-esperti biex nisimgħu x’għandhom xi jgħidu u rajna kemm għandna bżonn nindirizzaw l-ugwaljanza bejn in-nisa u l-irġiel fis-soċjetà tagħna, li nindirizzaw din il-mentalità patrijarkali li għandna, u wasalna b’dawn ir-rakkomandazzjonijiet li konna tajna lill-Ministru ta’ dak iż-żmien. 

It-tisħiħ tal-gender mainstreaming fix-xogħol taċ-Ċivil. Issa hemm strateġija li qed nipprovaw nimplimentawha imma għad għandna bżonn it-taħriġ għax għalxejn tgħid lin-nies biex jimplimentaw il-perspettiva tal-gender jekk dawn mhumiex imħarrġin. Bir-rispett kollu ma jafux kif! Skont il-liġi d-dipartimenti u l-ministeri tal-Gvern kull sena jagħtuna rapport dwar l-implimentazzjoni tal-gender mainstreaming fix-xogħol tagħhom. U ilna nirċievu dawn ir-rapporti madwar 20 sena, jekk mhux iżjed, imma ma narawx xi progress partikolari. U nixbgħu ngħidu fir-rakkomandazzjonijiet tagħna li hemm bżonn it-taħriġ. Dan huwa essenzjali. 

Konna ppropponejna wkoll qafas legali li kellu bżonn jiġi analizzat, kif fil-fatt sar għax daħlu l-emendi fuq il-femiċidju. Konna għedna wkoll fuq it-taħriġ mandatorju għall-professjonisti. Jiena naf li jingħata taħriġ imma dan huwa mandatorju? Ħa nsemmi l-ġudikatura. Il-GREVIO jsemmi l-bżonn li l-ġudikatura jkollha aktar taħriġ imma jekk ma nagħmlux mandatorju min se jattendi?! Jiġu dawk li huma l-aktar interessati. Kulħadd għandu bżonn dan it-taħriġ imma l-aktar li għandhom bżonn jiġu ma jiġux! Dik hija issue importanti li qegħdin nitkellmu dwarha. 

Waħda mill-affarijiet li ħassejna dak iż-żmien, u issa aktar u aktar, hija l-analiżi tat-tagħlim fl-iskejjel. Meta jkolli diskussjonijiet ma’ uffiċjali tal-Edukazzjoni, ikun hemm sitwazzjonijiet fejn indejjaqhom ftit għax ngħidilhom li mhux naslu. Min-naħa tagħhom jgħiduli li huma qed jagħtu t-taħriġ, anke waqt it-tagħlim tal-PSCD. U mbagħad ngħidilhom sabiex iħarsu ftit lejn x’qed jiġri fis-soċjetà tagħna. Ngħidilhom biex imorru online u jaraw kif qed jitkellmu n-nies! Jista’ jkun li qed isir imma qed isir b’mod aktar effettiv? Dak li rridu naraw. Qed isir b’mod aktar strutturat? Huwa mandatorju? Għandna strateġija finanzjata għax għal*xejn noqogħdu nagħmlu strateġiji jekk ma npoġġux il-flus fejn hemm bżonn! U allura trid tiffinanzjah għax it-taħriġ jiswa l-flus u jiswa l-ħin. U dan huwa long-term. Jekk mhux se nibdew naħsbu long-term biex nindirizzaw din is-sitwazzjoni se nibqgħu kif qegħdin bħalissa, nimxu by crisis management, imma m’aħniex qed naħsbu biżżejjed fil-futur! 

L-edukazzjoni tat-tfal mhux mill-primary imma trid tibda mill-kindergarten! U dan għandu jiġi minn kif nistmawhom, mill-karigi u mir-responsabilitajiet li nagħtuhom, mill-blu u r-roża li għadna nużaw sal-ġurnata tal-lum! Pereżempju lil tifla ngħidulha biex ma tmissx is-siġġu għax dak tqil għaliha! Għaliex tqil għaliha? Jekk tħarsu lejn dokumentarju li segwejt dan l-aħħar jgħidlek li sal-pubertà il-bniet u s-subien jiżviluppaw fiżikament l-istess. Id-differenza tiġi fil-pubertà għax waqt li l-mara tibda tiżviluppa l-parti riproduttiva tagħha, ir-raġel jiżviluppa b’mod differenti. Allura kif ngħidilha li ma tifilħux is-siġġu?! 

L-edukazzjoni tat-tfal kif ukoll tal-għalliema hija importantissima. Issa kulħadd għandu l-bias tiegħu. Min m'għandux bias? Min m’għandux preġudizzji? Imma rridu nkunu konxji tagħhom u nindirizzawhom, speċjalment meta nkunu mat-tfal. Dan it-taħriġ huwa kruċjali għall-għalliema u rridu nibdew b’mod strutturat, mill-kindergarten, u rridu nibdew inħarrġu lill-għalliema, mill-kindergarten ‘il fuq, sakemm dawn it-tfal jibdew telgħin u dejjem isibu għalliema mħarrġin ħalli jitilgħu b’dik il-mentalità kontinwa u mhux daqqa għandi għalliem imħarreġ u daqqa m’għandix! Jekk mhux se nagħmlu hekk mhu se naslu mkien u nerġgħu back to square one. Għalija dik hija kruċjali. 

Għandna rakkomandazzjoni tal-Kunsill tal-Ewropa dwar il-prevenzjoni tas-sessiżmu. Jiena kont involuta fid-drafting ta’ din ir-rakkomandazzjoni fil-Kunsill tal-Ewropa, u Franza għamlitha liġi, għax għandna ħafna sessiżmu fis-soċjetà tagħna. Jekk m’aħniex se nagħmlu liġijiet b’saħħithom, u dawn il-liġijiet f’idejkom biex tagħmluhom, m’aħniex se naslu! Jiena dejjem ngħid li jrid ikun hemm political commitment at the highest level. Intom tridu tagħtu messaġġ loud and clear li dan l-aġir mhux aċċettabbli. Veru jiena l-Kummissarju imma ħdejkom jien ma jien xejn. Jien minn għandkom irrid filwaqt li nagħmel xogħli mill-aħjar li nista’.  

Wara l-każ ta’ Dembska, meta rajna il-miżoġenija li kienet għaddejja, għedna li għandna bżonn nagħmlu studju ħalli naraw x’qed jiġri f’pajjiżna u kif jaħsbuha. Dan l-istudju ħareġ fl-2023 u jismu “The Prevalent Gender Role; Perceptions and Attitudes among Adults Living in Malta”. Dan l-istudju qiegħed fuq il-website tagħna u waħda mir-rakkomandazzjonijiet tgħid li hemm bżonn li tiġi indirizzata l-miżoġenija u t-toxic masculinity permezz tal-edukazzjoni, it-taħriġ tal-professjonisti u l-kampanji ta’ għarfien. Hija ċara għax inkella se nibqgħu dejjem nimxu by crisis management bis-sitwazzjoni kif inhi. Importantissimu li nħarsu ‘l quddiem. 

Naħseb l-argumentazzjoni tiegħi għamiltha u l-messaġġ tiegħi għaddejtu. Jien ma nħobbx intawwal u allura, jekk jogħġobkom, f’idejkom li taraw li l-liġijiet, speċjalment il-liġi fuq is-sessiżmu … Nista’ ngħaddilkom ir-rakkomandazzjoni. Jekk tridu aktar informazzjoni fuq dan l-istudju li semmejtilkom tistgħu ssibuh online. Għamilna studju ieħor aktar reċenti fuq il-work-life balance biex naraw kif jaħsbuha n-nisa u l-irġiel ta’ etajiet li huma riproduttivi, speċjalment minħabba li għandna fertility rate baxxa ħafna, u meta tkellimhom u tistaqsihom b’mod ġenerali jekk jaqblux fuq l-ugwaljanza u fir-responsabilitajiet tad-dar kollha jaqblu. Meta mbagħad tistaqsihom kemm jagħmlu sigħat kull wieħed issib li d-differenza hija assolutament enormi. Dak li ngħidu u dak li nagħmlu hemm qabża enormi. 

IĊ-CHAIRPERSON: L-Onor. Graziella Attard Previ. 

ONOR. GRAZIELLA ATTARD PREVI: L-ewwel nett nirringrazzjak Sinjura Laviera tal-preżentazzjoni tiegħek. Ħa nagħmillek xi ftit mistoqsijiet. Inti semmejt li għandkom il-limitazzjoni tagħkom bħala NCPE; hawnhekk qiegħda tirreferi għar-riżorsa umana jew għar-riżorsa finanzjarja? Jekk hi riżorsa finanzjarja intom tixtiequ l-finanzi biex tkabbru x-xogħol li tagħmlu? Fiex taħseb li tkunu tistgħu tinvestu ħalli tgħinu biex tonqos jew tipprevjenu l-vjolenza domestika? Kieku kif tinvestuhom il-flus jekk ikollkom aktar finanzi? Semmejt ukoll it-taħriġ u enfasizzajt fuq l-importanza tiegħu. Inti taqbel li dan it-taħriġ li jingħata huwa differenti minn taħriġ ieħor għax verament irid ikun speċifiku u ffokat fuq il-komplessità kbira tal-vjolenza domestika? 

IS-SINJURA RENEE LIVIERA: U tal-ugwaljanza. 

ONOR. GRAZIELLA ATTARD PREVI: Hemmhekk qiegħda żżid parti oħra. Ħadt pjaċir nisimgħek, u naħseb li din kienet qalitha wkoll Dr Clarissa Sammut Scerri. Fi kwalunkwe diskors, preżentazzjoni jew proposta li nagħmlu dejjem indaħħlu l-edukazzjoni għax din hija importanti ħafna. Nafu li fil-bidu ta’ din is-sena jew ftit ilu ġiet imnedija l-istrateġija tal-edukazzjoni għax biex tiddaħħal din it-tip ta’ edukazzjoni li kont qed issemmi inti jagħmel sens li kieku tifforma parti mill-kurrikulu tal-iskejjel. Imma l-PSD jidher li hemm areas li b’xi mod m’għandux kurrikulu. Pereżempju, meta darba ġejt biex nagħrbel kemm hemm sexual education m’hemmx kurrikulu uniformi, mhux bħall-matematika jew suġġett ieħor li trid bilfors twassal lit-tfal minn hawn s’hawn kull sena. 

F’dak li għandu x’jaqsam ma’ ċerti suġġetti qiegħda għad-diskrezzjoni ta’ min jgħallem il-PSD. Ġejtu kkonsultati f’din l-istrateġija u taqbel li kieku jkun hemm ċerti suġġetti li jiġu kważi kważi mandatorji jekk irridu nibdew nimmiraw li nattakkaw din il-problema mill-bidu, bħal ngħidu aħna anger management, relationships, rispett u lack of control? Imma jridu jkunu mdaħħlin bħala kurrikulu u forsi anke mal-livell ta’ għarfien u tal-iżvilupp tat-tfal li jimxi pass pass imma jkollu l-istess miri li għandu l-kurrikulu. 

IS-SINJURA RENEE LAVIERA: Dwar ir-riżorsi finanzjarji dawn l-aħħar sentejn, tliet snin, żdidilna l-baġit b’mod sostanzjali, u allura m’għandix x’ingerger fuq flus. Li ngerger ftit huwa l-fatt li biex nimpjegaw nies ġodda irid ikollna l-go-ahead u dik m’għandniex. Diffiċli biex iżidulna l-head count. 
ONOR. GRAZIELLA ATTARD PREVI: Mingħand min triduha l-go-ahead? 

IS-SINJURA RENEE LAVIERA: Mingħand is-Segretarju Permanenti, u s-Segretarju Permanenti irid iġibha mingħand ma nafx min. Dik hija l-ikbar issue li għandna għax kif għedt flus għandna biex nimpjegaw lin-nies. U kull sena l-baġit qed ikun wieħed sostanzjali biex inżidu tnejn jew tlieta min-nies. Imma jekk ma jkollix approvazzjoni biex ningaġġa aktar nies ma nistax indaħħal miegħi. 

ONOR. GRAZIELLA ATTARD PREVI: Nista’ nistaqsi x’raġuni tingħata? 

IS-SINJURA RENEE LIVIERA: Ma tingħata xejn! Lanqas tingħata risposta iva jew le imma sempliċiment ma jkollokx il-go-ahead għax meta joħroġ il-baġit il-head count ma jiżdidx. Kif inkunu nafu li l-head count ma żdiedx dak ikun ifisser li ma nistgħux nimpjegaw nies magħna. Dik hija s-sitwazzjoni. Li konna nagħmlu bihom huma t-trainers. Aħna qegħdin nitolbu biex ikollna n-nies ħalli jkollna min jagħmel it-taħriġ. Pereżempju, dan l-aħħar ħdimna ħafna mal-Head tal-unit tal-PSD biex tajna taħriġ sostanzjali lil ħafna għalliema tal-PSD. Dan it-taħriġ kien ħafna hands on biex inġibuhom aktar aware. Imma għandna bżonn aktar nies. 

Fil-kurrikulu għandhom lista ta’ suġġetti, fosthom l-ugwaljanza, u jiddeċiedu huma jagħżluhx jew le. Jekk jiena għalliema li m’iniex komda b’dak is-suġġett, jista’ jkun li lanqas  nemmen fl-ugwaljanza, allura ma nagħżlux. It-tfal għandhom bżonnu dak is-suġġett u għalhekk l-importanza li dan is-suġġett ikun mandatorju. Ċerti suġġetti f’dan il-kurrikulu għandhom ikunu mandatorji. Dan huwa bażiku. Imma jekk se nibqgħu sejrin hekk is-soċjetà tagħna se tibqa’ bl-istess mentalità. Li tifel jew tifla jkollhom dritt, anke t-tfajliet jafu jkunu aktar goffi, imma l-iżjed il-mentalità tagħna, is-soċjetà tagħna tagħti l-poter lis-subien fuq il-bniet minn meta jkunu żgħar, minn meta jkunu fid-dar. Sfortunatament hekk intellgħuhom. Hemm dik il-mentalità u minn hemm ġejjin il-problemi  li għandna. 

Issa mhux qiegħda ngħid li Malta biss għandna dawn il-problemi. Jekk irridu nindirizzaw din l-issue, li mhijiex biss għal-lum, imma għall-futur, allura rridu naħsbu f’din l-istrateġija, f’dawn il-finanzi li għandna bżonn bil-miri biex kemm jista’ jkun insaħħu s-sistema edukattiva. Aħna wkoll qegħdin nippjanaw kif nagħmlu awareness raising campaign bir-riżultati tal-istudju li għamilna biex inqajmu aktar kuxjenza fil-pubbliku inġenerali. L-iskop tagħna huwa li nġiegħlu lil min qed jara dawn il-messaġġi jistaqsi jekk dan huwiex il-mod ta’ kif għandu jġib ruħu. Għandna naċċettaw dawn l-affarijiet? 

L-ewwel semmejtu l-issue tal-imħabba. Niftakarni snin ilu, ma kontx f’din il-kariga imma kont qiegħda naħdem mad-Domestic Violence Unit, u kont qiegħda mmexxi l-kampanja tagħhom dwar il-vjolenza domestika, u kont immur fuq programm televiżiv. L-ewwel ħaġa li kont nagħmel hu li kont inkellem lill-ġenituri. U dan kont nagħmlu għax kont tisma’ ġenituri, speċjalment l-ommijiet, jgħidu taf kemm iħobbha, taf kemm jgħir għaliha, lanqas iħalliha toħroġ ma’ ħadd, jew miegħi jew ma ħadd! U jien dik l-ewwel ħaġa li kont nisfida għax dik mhijiex imħabba imma hija poter u kontroll. Jekk tħobb lil dak li jkun tafdah. U kont ngħidlu biex isib l-għajnuna għax jekk hu dak it-tip, se jagħmel l-istess ħaġa ma’ ħaddieħor. Għalhekk irid isib l-għajnuna biex jibdel dak l-aġir għax huwa ħażin għalih u ħażin għal min jiltaqa’ miegħu. Hemmhekk irridu mmorru jekk irridu nagħmlu l-pjanijiet tagħna long-term. F’idejkom. 

IĊ-CHAIRPERSON: L-Onor. Davina Sammut Hili. 

ONOR. DAVINA SAMMUT HILI: Aktar milli mistoqsija se nagħmel kumment ġenerali. Tkellimna dwar il-vittma imma hemm fattur ieħor li ħafna mill-vittmi, sfortunatament, ma jitkellmux fuqu minħabba l-istigma li jaħsbu li se jkollhom. Bħala Kummissarju, hemm xi tip ta’ programmi jew inizjattivi ta’ għajnuna biex il-vittmi ma jħossuhomx inferjuri minn ħaddieħor? 

IS-SINJURA RENEE LAVIERA: F’dan ir-rigward l-aktar li naħdmu, skont ir-remit tagħna, huwa fuq il-fastidju sesswali li jsir fuq il-post tax-xogħol. Nagħtu ħafna taħriġ dwaru, nipprovaw inqajmu ħafna kuxjenza, naħdmu ma’ kumpaniji privati u anke tal-Gvern biex ikollhom policy dwar il-fastidju sesswali. Kif qed tgħid inti, in-nies jibżgħu jitkellmu u ma jitolbux għajnuna! U fuq il-post tax-xogħol trid tmur kuljum u tagħmel tmien sigħat! Għandek issues tremendi dwar din għax meta tmur id-dar jista’ jkollok raġel li jħobb jikkontrolla u l-ewwel ma jistaqsik jekk intix qiegħda tidħaklu lil dan! Kif qiegħda ġġib ruħek? X’inti tilbes għax-xogħol? Qiegħda tkompli miegħu? U tispiċċa teħel inti wkoll! Dawn huma issues li nqajmu fit-taħriġ tagħna biex meta jkunu qed jiffaċċjaw dan it-tip ta’ fastidju fuq il-post tax-xogħol, il-management ikun ippreparat, ikollu struttura u policies li jkunu jafu bihom il-ħaddiema. U dawn il-ħaddiema jkunu jafu x’għandhom jagħmlu biex jitolbu l-għajnuna. 

Waħda mill-pjagi li għandna hija li dawn ma jiġux jirrapportaw biżżejjed. Però, nafu li meta sar il-FRA Survey instab li waħda minn kull erba’ nisa Maltin qalu li ffaċċjaw fastidju sesswali! Xi snin ilu xi ħadd mill-employers kien qalli li aħna qegħdin nitkellmu fuq dawn l-affarijiet meta ma jeżistux f’Malta u għalhekk għedtlu biex iħares ftit lejn il-FRA Survey ħalli jara x’ħareġ minnu! Dik hija r-realtà. Kif qed tgħid inti n-nies jibżgħu jitkellmu u joqogħdu lura milli jitkellmu għax jgħidulek jekk jitkellmu jkollhom jitilqu. Ma tafx kif se jeħduha tad-dar, il-partner tiegħek, it-tfal tiegħek u l-ħbieb tiegħek, għax fuq il-post tax-xogħol għandek il-ħbieb u kemm se tinvolvihom f’din il-biċċa hija sitwazzjoni oħra. Nipprovaw ngħinu kemm jista’ jkun ħalli l-management ikun ippreparat u l-post tax-xogħol ikun ambjent fejn il-messaġġ ikun li dan l-aġir mhuwiex aċċettabbli fuq il-post tax-xogħol. B’hekk nevitaw. L-importanti huwa li nieħdu azzjoni proattiva biex dan ma jsirx in the first place. 

IĊ-CHAIRPERSON: L-Onor. Paula Mifsud Bonnici. 

ONOR. PAULA MIFSUD BONNICI: Naqblu perfettament ma’ dak li qed tgħid inti fuq li t-taħriġ u l-edukazzjoni għandha tibda minn żgħar ħafna, u jekk jista’ jkun minn meta jkunu fil-kindergarten. Sfortunatament nara li kultant it-tfal jitgħallmu dawn l-affarijiet l-iskola imma mbagħad imorru d-dar u ma jieħdux l-istess edukazzjoni u taħriġ hemmhekk! Qed ngħidu li għandu jkun hemm it-taħriġ, u li t-taħriġ għandu jkun mandatorju, imma kif tara li nistgħu nestendu dan it-taħriġ? Ovvjament ma tistax tagħmel it-taħriġ obbligatorju fuq il-ġenituri imma kif se nagħmlu biex dak li jkunu tgħallmu l-iskola ma jintilifx x’ħin imorru d-dar?  

IS-SINJURA RENEE LAVIERA: Smajt lis-Sur Grixti jitkellem fuq it-taħriġ li jagħmlu fuq co-parenting. Dan għandu jkun parti minn dak it-taħriġ għax jekk jien qed nirrispetta l-partner tiegħi, u fl-aġir tiegħi lejn it-tfal diġà qed nagħtihom eżempju mill-aħjar li nista’ nagħtihom, minn hemmhekk it-tfal se jitgħallmu. Aħna nagħmlu wkoll għarfien. Kif diġà għedt qed nippreparaw biex nagħmlu din l-awareness raising campaign fuq ir-radio, fuq it-television u online biex nipprovaw nilħqu l-pubbliku inġenerali b’modi differenti imma, finalment, it-tfal hemm bżonn li jkunu … Huma xorta se jistaqsu. Pereżempju, niftakar meta bdejna naħdmu mat-tfal fl-iskejjel fuq l-ambjent u fuq kemm huwa importanti li nżommu nadif. Kont tisma’ ġenituri jgħidulek li lanqas iħalluhom jarmu karta mal-art. It-tfal jitgħallmu u jgħidu lill-ġenituri li l-iskola mhux hekk jagħmlu. Żgur li intom għaddejtu minn dik l-esperjenza bħalma għaddejt jien. 

It-tfal imorru d-dar u jitkellmu fuq x’qed tgħidilhom l-għalliema, aktar u aktar meta jkunu żgħar għax fl-innoċenza tagħhom il-verità toħroġ aktar. Meta jibdew jikbru jibda jkollhom ċerta ħażen imma meta jkunu żgħar jistgħu jisfidaw bl-innoċenza tagħhom dak li jkunu qegħdin jagħmlu l-ġenituri tagħhom. U allura nemmen ħafna li dik għandha tgħin imma rridu nkunu aktar strateġiċi, irridu niffinanzjaw aktar dan ix-xogħol biex il-crisis management li għandna issa jonqos il-bżonn tiegħu. Mhux li jitlaq għal kollox għax diffiċli. Soċjetà perfetta ma teżistix imma nistgħu nindirizzawh b’mod aktar effettiv u long-term. 

IĊ-CHAIRPERSON: L-Onor. Carmelo Abela. 

ONOR. CARMELO ABELA: Sinjura Laviera, grazzi tal-preżentazzjoni tiegħek u tal-ħidma li ilek tagħmel għal dawn is-snin kollha. Jiena segwejtek illum imma smajtek drabi oħra; mhux dejjem qbilt miegħek mija fil-mija, mhux fuq il-punti imma forsi fuq  the extent tal-affarijiet. Però, li qed tgħid inti huwa sinjal ċar li hemm bżonn li nkomplu l-bidla fil-kultura u fil-mentalità tagħna. Din ma tiġix waħedha u ma tiġix biss biż-żmien imma tiġi wkoll minn dak li ngħaddu lit-tfal tagħna. Fuq il-qasam edukattiv naqbel miegħek mija fil-mija. Ħafna drabi ngħidu li għandna ħafna kontenut imma mbagħad qisu ninjoraw id-dinja ta’ kuljum. Naħseb li hemmhekk għandna sfida x’nagħmlu. 

Hija sfida wkoll li fis-sistema edukattiva – u inti tmexxi l-Kummissjoni għall-Promozzjoni tal-Ugwaljanza – llum il-maġġoranza kbira, speċjalment fis-settur primarju huma nisa. Hemmhekk ukoll hemm nuqqas ta’ ugwaljanza għax l-irġiel, għal raġuni jew oħra, m’għadhomx jagħżlu din il-professjoni. Meta kont l-iskola jien, biex tara mara tgħallem trid tkun barranija! Jien kont il-Liċeo Vassalli u kellna għalliema tal-Ġermaniż li kienet barranija. Naħseb li ma rridux inħallu lit-teaching profession tkun qisha xogħol li jagħmluh in-nisa biss. Mhuwiex il-każ. U naqbel ma’ ħafna mill-punti li semmejt. 

Inti semmejt każ partikolari li mbagħad it triggered li tinbidel il-liġi f’dak li għandu x’jaqsam mal-femiċidju. Forsi mhux kull każ ikun każ ta’ femiċidju għax imbagħad tidħol l-issue l-oħra li issa kull każ li jseħħ irridu nittimbrawh bħala każ ta’ femiċidju. Mhux kull każ jista’ jkun hekk, u mhu se nsemmi l-ebda każ partikolari, imma inti semmejt bħala data meta it triggered li jinbidel il-proċess legali. Xtaqt nistaqsi ftit din il-mistoqsija; inti semmejt li finanzi jidher li qegħdin hemmhekk. Għandek issue ta’ reklutaġġ u dak bħal kull ħaġa oħra jkun hemm … Fiż-żmien li kont ministru normalment kont trid il-barka tal-Finanzi biex inżidu l-head count. U jista’ ikollok dipartimenti oħrajn li jiggwidawk fuq il-head count jew le, u anke kemm wieħed kapaċi jikkonvinċi jew le. Però, minkejja kollox, naħseb li wieħed jista’ jsib metodi oħra ta’ kif jagħmel it-taħriġ u l-kampanji billi jekk ma jkollokx impjegati direttament miegħek you farm out trainers biex b’hekk l-ewwel you train the trainer u mbagħad it-trainer jingħata ġaladarba l-finanzi jidher li qegħdin hemmhekk. 

Xtaqt nistaqsi kemm il-Kummissjoni għamlet jew qed tagħmel jew biħsiebha tagħmel kampanji ta’ għarfien fuq kull livell għax ma tistax tgħid fil-qasam edukattiv biss. Min-natura tagħha l-Kummissjoni li tmexxi inti tidħol f’kull qasam u allura hija sfida akbar. Però forsi tista’ tindikalna ftit kemm saru kampanji ta’ għarfien u kemm biħsiebhom ikomplu jsiru fiż-żmien li ġej. Grazzi mill-ġdid. 

IS-SINJURA RENEE LAVIERA: Il-kampanji ta’ għarfien iqumu flus sostanzjali. Issa li qed ikollna ftit flus li nistgħu nagħmlu aktar riċerki aħna, u niddeċiedu aħna mhux jiddeċiedu l-calls for proposals għall-EU funds għax dawk ikunu marbutin mal-call. Aħna kważi dejjem ikollna proġett jew tnejn għaddejjin. Fil-fatt bħalissa għandna wieħed għaddej. Kull meta nkunu nistgħu nagħmlu awareness raising għax jippermettulna l-calls, allura hekk nagħmlu. Għamilna fuq l-LGBTI, għamilna fuq il-gender equality, għamilna fuq in-nisa fil-professjonijiet u għamilna varji oħra. Issa, kif għadni kemm semmejt, għamilna dan l-istudju fuq il-prevalenza tal-irwoli tan-nisa u l-irġiel fis-soċjetà għax għandna l-fondi. Dak ġie funded mill-fondi tagħna tal-NCPE. U allura se nagħmlu din l-awareness raising għax qed inħossu l-bżonn tagħha. Jiddependi mill-calls li joħorġu u allura kull meta jkollna l-opportunità nużaw dawn il-fondi. 

Staqsejtni jekk nagħmlux outsourcing. Iva, nagħmlu imma għadek ma tafx kemm huwa diffiċli biex il-prodott li jagħtuna jkun up to standard! Anke meta jkollna riċerka. Kellna sitwazzjonijiet fejn kellna nerġgħu niktbu r-riċerka aħna għax ma stajniex nippubblikawha għax ma kenitx up to standard! U aħna r-riċerka noħorġuha f’isimna u allura mhux se noħorġu riċerka f’isem l-NCPE li ma tkunx up to standard. Mhux faċli tagħmel outsourcing għax trid tagħżel l-irħas u l-irħas mhux dejjem ikun l-aħjar. Nispiċċaw nagħmluha aħna jew nispiċċaw ngħidulhom aħna x’għandhom jagħmlu. Jiġifieri mhux daqshekk faċli. Ġeneralment l-outsourcing nagħmluh meta jkunu EU funds għax ikollna l-funds biex inħallsu imma kemm fir-riċerka u kemm fl-awareness raising kien hemm okkażjonijiet fejn kellna nerġgħu nibdew ir-riċerka mill-bidu! 

Nippreferu li jkollna n-nies tagħna li jkunu ta’ livell, li jkunu qed jaħdmu magħna u li nħarrġuhom kontinwament aħna. Jekk ma ngerger minn xejn żgur ma ngergirx mill-istaff tagħna. Għandna staff fil-Kummissjoni li huma committed fix-xogħol tagħhom, li jieħdu pjaċir jagħmlu x-xogħol tagħhom u li jieħdu pjaċir li jżommu standard għoli tax-xogħol tagħhom. They are proud of their work. Kull min indaħħlu ġdid, il-ftit li jirnexxilna ndaħħlu over the years, indaħħluhom f’din il-kultura ta’ excellent working standards.

IĊ-CHAIRPERSON: Nistgħu nikkonkludu hawnhekk. Grazzi ħafna tax-xogħol kollu li tagħmlu matul is-snin. Nistgħu nagħlqu l-laqgħa hawnhekk u naġġornaw għal bħal-lum ġimgħa fis-2.00 p.m. Grazzi.

Fis-5.45 p.m. il‑Kumitat aġġorna għal data li kellha tiġi komunikata aktar tard.

